
1. Inngangur

Yvirskipaðu reglurnar fyri grann​skoðan av almennum roknskapum eru ásettar í:

· § 45 í Ll. nr. 103 frá 26. juli 1994 “um stýris​skipan Føroya” (stýr​is​skip​anar​lógin)

Neyvari reglur eru ásettar í:

· Ll. nr. 25 frá 21. apríl 1999 “um grannskoðan av lands​roknskapinum v.m.” (grann​skoð​anar​lógin)


1.1. Løgtingsgrannskoðararnir

Løgtingið velur millum limir sínar 4 løgtingsgrannskoðarar. Løgtingsgrannskoðararnir skulu fara ígjøgnum árliga lands​rokn​skapin, og skulu ansa eftir, at allar inntøkur landsins eru settar í roknskapin, og at eingin útreiðsla er goldin uttan við heimild í fíggjarlógini ella aðrari játtanarlóg, stýr​is​skip​an​ar​lógin § 45, stk. 2.
Løgtingsgrannskoðararnir skulu eisini ansa eftir, at roknskapurin er rættur, og at av​gerðir​nar, rokn​skapurin fevnir um, eru samsvarandi veittum játtanum, galdandi lógum og fyri​​skip​an​​​um, verandi avtalum og vanligum siði. Harumframt skulu løgtingsgrannskoðararnir ansa eftir, at hóskandi er atborið fíggjarliga í sambandi við umsiting av ognum og við​víkjandi rak​st​ri av teimum stovnum og tí virksemi, roknskapurin fevnir um, grann​skoð​an​ar​lóg​in § 4, stk. 3.
Løgtingsgrannskoðararnir skulu, saman við sínum við​merk​ing​um, leggja fyri Løg​tingið uppskot til samtyktar um at góðkenna landsroknskapin. Tað skal verða gjørt í seinasta lagi 14 mánaðir eftir, at fíggjarárið er liðið. Sama er galdandi fyri roknskapir hjá landsstovnum o.ø., eru teir ikki við í landsroknskapinum, grannskoðanarlógin § 19.
1.2. Roknskapargrannskoðanin

Arbeiðið hjá løgtingsgrannskoðarunum byggir á frágreiðingar frá roknskapargrannskoðanini,  grannskoðanarlógin § 5, stk. 1.
Roknskapargrannskoðanin verður sambært § 8, stk. 2, í grannskoðanarlógini útint av:

· Landsgrannskoðanini,
· løggildum ella skrásettum grann​​skoðarum.

Roknskapargrannskoðanin fevnir um somu roknskapir, sum løgtingsgrannskoðararnir skulu gjøgnumganga, grannskoðanarlógin § 7, stk. 1. Grannskoðanaruppgávurnar, ið eru álagdar rokn​​skapargrannskoðanini, eru tær somu, sum eftir​litsuppgávurnar, ið eru álagdar løg​tings​grann​skoðarunum sambært § 4, stk. 2-3. Harafturat​ skal roknskapar​grann​​skoð​an​​​in ganga ígjøgnum tær av leiðsluni fyri​​skipaðu rokn​​skapar- og eftir​lits​skip​anir fyri at kann​a, um tær eru tryggar, grann​skoð​an​arlógin § 7, stk. 2.
1.3. Frágreiðingar frá roknskapargrannskoðanini 
Roknskapargrannskoðanin skal senda landsstýrismanninum til viðmerkingar eina skrivliga frá​​​boðan um úrslitið av grannskoðanini. Eftir áheitan skal rokn​skapargrann​skoð​anin kunna lands​​stýrismannin um, í hvønn mun og á hvønn hátt grannskoðað hevur verið, grann​skoð​an​arlógin § 12, stk. 1.
Í seinasta lagi 10 mán​aðir eftir fíggjarárslok letur roknskapargrannskoðanin løgtingsgrann​skoð​​arunum eina frá​greið​ing um úrslitið av grannskoðanini, grannskoðanarlógin § 12, stk. 2. Áðrenn henda frágreiðing verður latin løg​tings​grann​skoð​arunum, skal hon verða løgd fyri lands​​stýr​is​mann​in til viðmerkingar, uttan so at bræva​skifti áður hevur verið um tey mál, sum eru umrødd í frágreiðingini. Í frágreið​ing​ina til løg​tings​grannskoðararnar skulu takast við møg​uligar við​merk​ingar og fráboðanir frá lands​​stýris​mann​inum um tiltøk og ætlanir, sum frá​greið​ingin hev​ur elvt til, grannskoðanarlógin § 12, stk. 3. 

1.3.1. Frágreiðingar frá privatum grannskoðarum

Privatir grannskoðarar grannskoða 18 landsstovnar/-grunnar, sum eru við í lands​rokn​skap​in​um, umframt 19 sjálvsognarstovnar, sum verða tiknir við á fíggjarlógina sum “rakstrar​játtan”. Undir hvørjum málsøki hava løgtingsgrannskoðararnir víst á, hvørjir hesir roknskapir eru, og hava tikið við møguligar viðmerkingar frá privatu roknskapargrannskoðanini.
1.3.2. Frágreiðing frá Landsgrannskoðanini

Eins og undanfarin ár hevur Landsgrannskoðanin latið løgtingsgrannskoðarunum eina sam​laða árliga frágreið​ing um grannskoðan av landsroknskapinum. Í frágreiðingini verður, á hvørjum máls​øki sær, tikið sam​an​um úrslitið av grannskoðanini av stovnum og skip​an​um. Í tí sambandinum eru eisini tiknar við møg​uligar við​merk​ingar og fráboðanir frá av​varð​andi lands​stýris​monnum. Víst verður eisini á, í hvønn mun viður​skifti, ið um​rødd eru í und​an​​farnum frágreiðingum, eru komin í rættlag.

Fyri hvørt málsøki verður í frágreiðingini frá Landsgrannskoðanini víst á stovnar​/høvuðs​kontur, har talan er um frá​vik/meir​nýtslu, og tiknar eru við frágreiðingar frá avvarðandi lands​stýr​is​​monnum, sum teir hava latið um frá​vik ímillum játtanar- og roknskapartøl, sambært § 11, stk. 3, í grann​skoð​anar​​lógini. 
Frágreiðingin frá Landsgrannskoðanini, sum er dagfest 26. mars 2004, er løgd við sum fylgiskjal. Nið​anfyri hava løgtings​grann​skoðararnir gjørt sínar viðmerkingar, har víst verður til síðutøl í frágreiðingini. 

2. Fíggjarmál

2.1. Frávik ímillum játtanartøl og roknskapartøl

Á flestu kontum er bert talan um smærri frávik. Vísandi til s. 7-9 halda løgtings​grann​skoð​ar​ar​nir frágreiðingarnar um frávik ímillum játtan og nýtslu vera nøktandi. Vísandi til um​røð​una av stóru eykajáttanini til FAS-endurgjald vilja løg​tings​grann​skoðararnir tó gera vart við, at sam​bært stýrisskipanarlógini eigur tað ikki at koma fyri, at umbøn um eykajáttan verður løgd fyri tingið og samtykt so seint í árinum, at útreiðslurnar, eykajáttanin er ætlað til, longu eru hildnar.

2.2. Viðmerkingar í seinasta uppskoti til samtyktar

Niðanfyri verður kunnað um, í hvønn mun viðurskifti, sum vórðu umrødd í seinasta upp​skoti til samtyktar, eru komin í rættlag:

2.2.1. Mál, sum eru loyst

Góðkenningarmannagongdir, s. 22: Øll aðalráð halda nú reglurnar um at góð​kenna greina​rokn​skapirnar mótvegis Fíggjarmálaráðnum, tó at flestu aðalráðini eru nakrar mánaðir afturúr.

2.2.2. Mál, sum ikki eru loyst

Tilknýti til fíggjarlóg, landsroknskap o.a., s. 9-11: Ivaspurningar hesum viðvíkjandi eru grein​aðir í einum áliti frá Fíggjar​​mála​ráðnum í november 2001 “um lands​stovnar og -grunnar, til​knýti til fíggjarlóg, lands​roknskap og grannskoð​araviðurskifti”. Niðurstøðan í álitinum er, at tað er í stríð við stýris​skipanarlógina, at:

· nakrir landsstovnar/–grunnar ikki verða tiknir við á fíggj​arlóg og í landsrokn​skapin

· roknskapirnir hjá fleiri landsstovnum/-grunnum ikki verða lagdir fyri Løgtingið

Álitið vísir á, hvussu trupulleikarnir kunnu verða loystir, og í uppskoti til samtyktar frá febru​ar 2002 heittu løgtingsgrannskoðararnir á løgmann um at ansa eftir, at stýris​skip​anar​lógin í fram​​tíð​ini verður hildin, soleiðis at:

1. allir stovnar/grunnar, sum skulu við á fíggjarlógina, verða tiknir við á fíggjar​lógina 2003

2. at allir almennir roknskapir, sum sambært § 45, stk. 4, skulu verða lagdir fyri tingið, verða lagdir fyri tingið fyri 1. juli 2002, galdandi fyri roknskapir frá fíggjarárinum 2001

Eingin av hesum ​stovn​um/-grunnum var við í fíggjarlógaruppskotinum fyri 2003, og heldur eingin lógar​broyt​ing er samtykt, sum heim​ilar, at virksemið verður hildið utt​an​fyri fíggjar​lóg​ina. Í desember 2002 harmast løgmaður um, at viðurskiftini framvegis eru ógreið. Løgmaður vísir á, at fleiri arbeiðsbólkar arbeiða við málinum, og fara væntandi at fáa greiðu á øllum iva​málum á ólavs​øku 2003. 

Tíðarætlanin helt ikki, og ivaspurningarnir eru fram​vegis ikki loystir. Uppskot til loysnir vórðu viðgjørd á landsstýrisfundum 17., 18. og 26. november 2003. Niðurstøðurnar frá hesum landsstýrisfundum eru lýstar í talvuni á s. 11. Málið kom tó ikki víðari, av tí at val varð skriv​að út 5. desember 2003.

Á s. 25 verður m.a. kunnað um, hvørjir grunnar/stovnar talan er um. Teir hava eina “egin​ogn” umleið 2,3 mia.kr. Av teimum eru um 1,2 mia.kr. tøkur peningur og virðisbrøv, og um 1 mia.kr. er útlán. Stýrini hjá fleiri av grunnunum/stovnunum og ráðgevar teirra eru ikki samd​​ við Fíggj​ar​mála​ráðið um niðurstøðurnar í álitinum. Eftir teirra áskoðan er talan er um sjálvs​​ognar​stovn​ar, og teir eru tí ikki ogn lands​kassans.

Í seinasta uppskoti til samtyktar vístu løg​tings​grannskoðararnir á, at málið tyktist vera endað sum ein løgfrøðiligur stríðs​spurn​ing​​ur um niðurstøðurnar í álit​inum, sum Fíggj​ar​mál​a​​ráðið gjørdi í november 2001, og tað hava løgtingsgrannskoðararnir áður ávarað ímóti. Løg​tings​​grann​skoðararnir halda, at fleiri ivamál kunnu verða loyst við, at Landsstýrið tekur politiska støðu til, hvat ætlanin er við grunnunum/stovnunum í fram​tíðini, og leggur uppskot fyri tingið til støðutakan. 

Løgtingsgrannskoðararnir hava eisini víst á, at høvuðstrupulleikin við, at landsstovnar/-grunnar liggja uttanfyri fíggjarlóg og landsroknskap, er, at landið hevur ikki nóg gott tamar​hald á og yvir​​​lit yvir gjaldføri, íløgu-, rakstrar-, stuðuls- og útláns​virksemi, ogn, skuld, skyldum o.s.fr. Tað kann forða fyri, at skilagóðar avgerðir verða tiknar út frá einum heildar​sjónar​miði. 

Játtanarskipanin, s. 12: Seinastu 5 árini hevur Fíggjarmálaráðið á hvørjum ári boðað frá, at ætlanin var at dagføra játtanarskipanina og loysa ivamálini, ið eftir vóru. Enn er ikki komið á mál.

Rokn​skap​ar​kunn​gerðin, s. 12-14: Landsgrannskoðanin mælir aftur til at endurskoða rokn​skap​​ar​​kunn​gerðina og rundskrivið um roknskaparreglugerðir. Víst verður eisini á tørvin á greið​ari ásetingum um, at stovnar skulu seta sær mál og leggja ætlanir, og síðani skráseta ella máta “úrslitini”, so mett kann verða um, í hvønn mun virksemið er effektivt. Fíggjarmálaráðið og Gjaldstovan halda eisini, at tørvur er á at endurskoða kunngerðina og rundskrivið. Gjald​stovan ætlar at verða liðug at endurskoða kunn​gerð​ina móti sumri 2004. Fíggjarmálaráðið ætlar komandi ár at raðfesta krøv um at skráseta t.d. tíðarnýtslu og fram​leiðslu høgt.

Roknskaparreglugerðir, s. 14: Allir stovnar skuldu hava eina góðkenda roknskap​ar​reglugerð í seinasta lagi 31. desember 2001. Allar roknskaparreglugerðir skuldu verða latnar Gjaldstovuni til kunningar. Gjaldstovan hevur kunnað um, at hon hevur fingið 54 av umleið 117 rokn​skapar​​​reglugerðum. Løgtingsgrannskoðararnir mæla landsstýrismanninum til at tryggja, at reglurnar verða hildnar.
Ognaryvirlit, s. 12: Landsgrannskoðanin hevur fleiri ferðir víst á, at bert fáir stovnar hava dagført ognaryvirlit. Arbeiðið at menna eina EDV-skipan, sum partur av búskaparskipanum landsins, er liðugt, og farið verður nú undir at skráseta landsins ognir í hesi skipan.

Egnar búskaparskipanir, vantandi samskipan og stýring, s. 15-17: Landsgrannskoðanin hevur fleiri ferðir víst á, at aðalreglan í roknskaparkunngerðini, sum er, at allir stovnar skulu brúka búskapar​skipanir landsins, og skulu søkja Fíggjarmálaráðið um undantaksloyvi at nýta egnar búskapar​skipanir, verður ikki hildin. Í 2002 vóru 74 mió.kr. nýttar til KT-útgerð- og tænastur, størsti parturin til “egnar búskapar​skipanir”.

Gjaldstovan heldur tað vera neyðugt at miðsavna umsitingina á KT-økinum og at savna allar búskaparskipanir í eitt felags rakstrarumhvørvi, sum skal verða fyri​sitið av einum stovni.

Nógvir lands​stovnar/-grunnar nýta nógvar og ymiskar EDV-skipanir at gjalda út, føra bók​hald, umsita lønir, lán, debitorar o.a. Peningur og starvsfólkaorka verða tí ikki nýtt á skyn​saman hátt. Landsgrannskoðanin heldur trupulleikarnar vera teir somu, sum fyri 10 árum síðani. Fíggjarmálaráðið hevur ikki havt tann leiðandi og samskipandi leiklut, lagt er upp til í rokn​skaparkunngerðini, og búskaparskipanir landsins verða ikki gagn​nýttar í tann mun, ætlanin var. 

Løgtingsgrannskoðararnir mæla landsstýris​mannin​um til at gera eina ítøkiliga langtíðar​ætlan fyri, hvussu trupulleikarnir verða loystir.

Hølisviðurskifti/smáar umsitingareindir, s. 18-19: Í seinasta uppskoti til samtyktar varð um​røtt, at landið húsast nógvastaðni, ofta í leigaðum hølum, sum ikki eru hóskandi, og smáu stovnarnir binda óneyðuga nógva arbeiðsorku í at loysa lutfalsliga sera smáar um​sit​ing​ar​​uppgávur. Landsgrannskoðanin mælti til at kanna, um tað ikki hevði loyst seg at savna stovnar​/grunnar og fyri​sit​ingar í størri eindir í nýmótans umsit​ing​ar​bygningum. Løgtings​grann​​skoð​ar​arnir mæltu til at kanna hesi viðurskifti nærri. Løgmaður er samdur í, at tilvildin ofta ræður, tá ið tað snýr seg um at útvega hølir til almennu umsitingina. Fíggjarmálaráðið heldur eyð​sýndar fyrimunir vera í at savna fleiri umsit​ing​ar​eindir í sama bygning, og lands​stýr​ismaðurin í fíggjarmálum hevur heitt á aðrar lands​stýrismenn um at taka tílík stig. 

Løgtingsgrannskoðararnir mæla løgmanni og landsstýris​mannin​um til at endurskoða ver​andi hølisumstøður, vavið og uppgávurnar hjá verandi umsitingareindum út frá einum heild​ar​​sjónarmiði. 

Lønarumsiting á Gjaldstovuni, s. 19-20: Nýggja felags lønarskipanin á Gjaldstovuni er nøkur ár seinkað. Arbeiðið at flyta allar løntakarar úr gomlu til nýggju lønarskipanina var liðugt í januar 2004. Gjaldstovan er farin undir at leggja eina ætlan fyri, hvussu miðfirraðu lønar​skip​an​irnar skulu verða lagdar um til felags lønarskipanina.

EDV-trygd á Gjaldstovuni, s. 20-21: Landsgrannskoðanin hevur áður víst á, at á fleiri týðandi økjum er EDV-trygdin ikki nøktandi, og landsstýrismaðurin boðaði frá, at spurningurin um EDV-trygd varð tikin í sera stórum álvara. Gjald​stovan hevur sett í verk fleiri tiltøk, sum skulu bøta um trygdina, og við serkønari hjálp hevur hon eisini orðað EDV-trygdar​politikk o.a. Gjald​​stovan vísir á, at trygdin á Gjaldstovuni er nógv treytað av trygdini aðrastaðni, har høvuð​​s​trupulleikarnir eru hugburðurin til trygd, vantandi vitan og manning.

Fíggjarmálaráðið, s. 21-22: Her verður leiga av hangarinum á flogvøllinum umrødd. Løg​tings​​​grannskoðararnir halda tað vera skeivt, at Landsstýrið í 7 ár leigaði út so stóra og dýra ogn uttan at skriva leigusáttmála. Løgtings​grannskoðararnir halda, at tá ið landið ger vinn​u​​ligar av​talur við almenn partafeløg, eiga tær, í so stóran mun sum gjørligt, at byggja á vinn​u​lig sjónar​mið. 

Avstemman av fíggjarstøðuni, s. 23-24: Størstu avstemmanartrupulleikar eru fram​vegis millum høvuðsbók​haldið og nakrar av skipanunum, sum Toll- og Skatt​stovan umsitur. 

Kapitalogn í landsfyritøkum, s. 27: Løgtingsgrannskoðararnir hava fleiri ferðir mælt til at fáa greiðu á hesum roknskaparposti. Framvegis er ósemja um, hvørjar grunnar/​stovnar landið eigur, og hvørjir skulu verða tiknir við á fíggjarlógina. M.a. tí er framvegis ógreitt, hvørjar stovnar/​grunnar hesin roknskaparpostur eigur at fevna um. 

Partafelagsskattur og persónsskattur, s. 30-31: Arbeiðið at stemma av persónsskattin er komið á mál, og arbeiðið at stemma av partafelagsskattin er um at koma á mál. 

Tøkur peningur/Inniogn í Landsbankanum, s. 31-33: Hugtøkini “lands​kassin” og “lands​stovn​ar”, bæði í lóg​ini “um Lands​bankan” og í lógini “um landskassans innlán og lán í Landsbank​an​um”, eru ógreið. M.a. tí er eisini ógreitt, hvussu nógv Landsstýrið kann brúka av gjaldførinum. Løg​tingsgrannskoðararnir hava fleiri ferðir mælt til at fáa greiðu á hesum spurningi. Lands​stovnar hava nógvan pening standandi í øðrum pen​​inga​stovnum, og nógvur peningur hjá landsstovnum og -grunnum sæst ikki í lands​rokn​skap​inum. Løgtings​grann​skoð​ar​arnir vístu í seinasta uppskoti til samtyktar á, at teir hildu tað vera óheppið, at málið ikki er loyst enn. Løgtings​grann​skoð​ar​ar​nir fara enn einaferð at mæla landsstýrismanninum til at fáa viðurskiftini í rættlag.
Roknskapar- og trygdarreglur, s. 34-35: Roknskaparreglugerðin hjá Toll- og Skattstovu Før​oya er ikki enn formliga góðkend, m.a. skal trygdarpolitikkurin verða greinaður, áðrenn rokn​skap​ar​reglugerðin verður góðkend av Fíggjarmálaráðnum. Landsstýrismaðurin hevur kunnað um, at miðað verður ímóti at koma á mál í juli 2004.

Avtala um kervisskoðan, s. 35: Í mong ár hevur eingin avtala verið um kervisskoðan. Í desem​ber 2003 sendi Elektron Toll- og Skattstovu Føroya uppskot um eina avtalu. Uppskotið verður viðgjørt.

Frágreiðingar um kervisskoðan, s. 35-36: Í januar 2004 læt kervisskoðanin á Elektron Toll- og Skatt​stovu Føroya eina nýggja frágreiðing. Kervisskoðanin er farin fram, soleiðis sum lagt er upp til í upp​skotinum til avtalu um kervisskoðan. 

Niðurstøðan er, at sum heild er eitt nøktandi trygdar- og eftirlitsstøði fyri​skip​að á Elek​tron, men staðfestir eru týðandi manglar og veikleikar á fleiri økjum, og nakrar við​merk​ing​ar eru enn ikki loystar, m.a. skjalfestan av skattaskipanini. 

Innkrevjing, s. 36-38: Nýggja innkrevjingarskipanin frá 2000 fekst at virka væl fyri tey krøv, sum Toll- og Skattstova Føroya framm​anundan varðaði av og kendi til. Í 1995 vísti lands​​​​stýr​is​​mað​urin á aktuella tørvin á einari innkrevjingarskipan. M.a. varð víst á, at arbeitt varð við einari lóg um innkrevjing av øllum almennum krøvum, at innkrevjingin hjá sama borgara varð við​gjørd í fleiri skipanum, markamót vóru ógreið, innkrevjingin varð ikki loyst sum ein ser​grein, og at innkrevjingin mátti verða samskipað við høvuðsbókhaldið. Eingin av hesum trupul​​leikum eru loystir. Toll- og Skattstova Føroya arbeiðir við at bøta um skipanina, og reglu​​gerð er gjørd fyri, hvussu Toll- og Skattstova Føroya skal krevja falna skuld inn fyri stovnar. Løgtingsgrannskoðararnir heita á lands​stýr​ismannin um at tryggja, at umrøddu trupulleikar verða loystir.

Innkrevjing av vinnulánum, s. 38-39: Síðani innheintanin í apríl 1998 varð flutt til Toll- og Skattstovu Føroya, hava ætlanir verið um at seta í verk eina skipaða innheintan av vinnu​lánum, men tað er ikki gjørt. Eingi lán eru enn løgd í innkrevjingarskipanina, einki vinnulán verður mótroknað á Gjaldstovuni, og einki skipað eftirlit er við fyrning. Onkur gomul avtala er um afturrindan. Nøkur lán eru send til sakførarar at heinta inn, men einki samlað skipað yvirlit finst yvir, hvørji hesi mál eru. Arbeiðið er merkt av, at innheintan av vinnulánum verður ikki raðfest serliga høgt. Løgtings​grann​skoðararnir mæla enn einaferð til, at arbeiðið verður betur skipað.

Framleiðsluavgjald, s. 42: Toll- og Skattstova Føroya arbeiðir framvegis við at skjalprógva og um​skipa ver​andi eftirlitsmannagongdir. 

Trygdargrunnurin s. 44: Í 2002 varð umsitingin av Trygdargrunninum flutt til Toll- og Skatt​stovu Føroya, Suðuroyar øki. Toll- og Skattstova Føroya arbeiðir við at gera rokn​skap​ar​reglu​gerð fyri grunnin og at tillaga virksemið hjá grunninum til búskaparskipanir landsins. Virk​semið varð tikið við á fíggjarlógina 2003, og roknskapurin verður lagaður til og tikin við í lands​roknskapin 2003.

2.3. Aðrar viðmerkingar 

Ferðaavgjald, s. 42-44: Innkrevjingin av ferðaavgjaldi, rentu og morarentu er ikki nøktandi. Upp​​gerðirnar verða ikki hóskandi skjalprógvaðar. Roknskaparreglugerðin og góð​kenningar​manna​gongdin eru ikki nøktandi. Økini og Stýrið hava sett tiltøk í verk til tess at bøta um um​sit​ing​ina, og landsstýrismaðurin ætlar at gera lógarkravdu kunngerðina.

Atgongd til KT-skipanir hjá Toll- og Skattstovu Føroya, s. 36: Reglur eru ásettar um, at starvsfólk bert hava at​gongd til tað, tey skulu, fyri at røkja sítt arbeiði. Í 2002 boðaði lands​stýris​maðurin frá, at hann helt skipanina vera nøktandi. Kanningar á kassaøkjunum vísa, at fleiri brúkarar hava telduatgongdir, sum ikki samsvara við roknskaparreglugerðina.

Kassaeftirlit á Toll- og Skattstovu Føroya, s. 40-41: Landsgrannskoðanin vísir m.a. á, at skilnaður ímillum kassa og bókhald vantar, at ógreiðar reglur eru um skráseting av gjaldingum, at ymiskar kvittanir verða nýttar, at reglur um fulltrú til banka​​kontur eru ógreiðar, og at ásetingar um kassaeftirlit verða ikki hildnar. Løgtingsgrannskoðararnir heita á lands​stýr​ismannin um at tryggja, at viðurskiftini koma í rættlag.

3. Løgmansfyrisitingin 

3.1. Frávik ímillum játtanartøl og roknskapartøl

Vísandi til s. 45 halda løgtingsgrannskoðararnir frágreiðingarnar um frávik ímillum játtan og nýtslu vera nøktandi.

3.2. Viðmerkingar í seinasta uppskoti til samtyktar

Niðanfyri verður kunnað um, í hvønn mun viðurskifti, sum vórðu umrødd í seinasta upp​skoti til samtyktar, eru komin í rættlag:

3.2.1. Mál, sum ikki eru loyst

Samsýning o.a. til lands​stýrismenn, s. 45-46: Hóast tvær royndir, hevur tað ikki eydnast løg​manni at greiða heim​ild​ar​​spurn​ingin um kostnaðarendurgjald fyri telefon o.a. “Gamla” lógin er fram​vegis í gildi. Í mai 2003 samtykti Løgtingið Ll. nr. 77/2003 “um nevnd at geva løgmanni tilmæli um samsýningar og eftirløn landsstýrismanna v.m.” Nevndin er ikki sett. 

Alment um stuðulslóggávu og stuðuls​umsiting, s. 48-49: Løgtingsgrannskoðararnir hava áður mælt til, at Løg​mansskrivstovan átók sær ein virknan og sam​skipandi leiklut til tess at bøta um verandi stuðulslóggávu. Í januar 2003 heitti løgmaður á Fíggjarmálaráðið um at leiða ein arbeiðsbólk at gera hetta arbeiði. Í november 2003 ásannaði løgmaður, at Fíggjarmálaráðið hevur ikki gjørt tað, ið løgmaður bað um, og ongar ábøtur eru framdar.

3.2.2. Aðrar viðmerkingar

Menningarhjálp, s. 46-47: Landsgrannskoðanin heldur, at endamál, stuðulstreytir, máls​við​gerð o.a. kundu verið væl betur lýst.

Nord Atlantisk Brygge, s. 47-48: Kunnað verður um játtanar- og roknskaparviðurskiftini, sum Landsgrannskoðanin ætlar at gjøgnumganga gjøllari. Løgtingsgrannskoðararnir halda, at landsstýrið í viðmerkingunum til fíggjarlógina hevur ikki kunnað Løgtingið nóg gjølla um verkætlanina og um kostnaðin. Løgtingsgrannskoðararnir fýlast eisini á játtanarligu og roknskaparligu manna​gongd​ina í sambandi við, at eykajáttan varð veitt í desember 2002.

4. Fiskivinna

4.1. Frávik ímillum játtanartøl og roknskapartøl

Talan er um meirnýtslu á nøkrum kontum. Vísandi til s. 51-52 halda løgtings​grann​skoð​ararnir frágreiðingarnar um frávik ímillum játtan og nýtslu vera nøktandi. Løg​tings​grann​skoð​ararnir vilja tó gera vart við, at sambært stýrisskipanarlógini eigur meirnýtsla als ikki at koma fyri.

4.2. Viðmerkingar í seinasta uppskoti til samtyktar

Niðanfyri verður kunnað um, í hvønn mun viðurskifti, sum vórðu umrødd í seinasta uppskoti til samtyktar, eru komin í rættlag:

4.3. Mál, sum ikki eru loyst:

Fiskiveiðieftirlit/tyrlutænastan, s. 53-55: Landsgrannskoðanin helt, at roknskapurin hjá “tyrlu​tænastuni” fyri 2001 var ov lítið grein​aður, at tað var trupult at bera hann saman við rakstrar​ætlan​ina, og mælti Fiski​mála​ráðn​um til at útvega neyvari upplýsingar um ávís viðurskifti. Fiski​​málaráðið hevur útvegað flestu upplýsingarnar, og roknskapurin 2002 er betri greinaður. Mælt er tó til at seta fíggjarstøðuna upp sambært ársroknskaparlógini. Lands​grann​skoð​anin ivast í, um tað var rætt av Fiskimálaráðnum at endurrinda Atlantsflogi 1,3 mió.kr. fyri út​reiðsl​ur, hildnar áðrenn sáttmáli varð gjørdur millum partarnar. 

Lønjavningarstovan, s. 55-56: Síðani 1999 er víst á, at lógarkravda kunngerðin er ikki gjørd, og at tørvur er á roknskaparreglum og innaneftirliti. Lands​stýris​maður​in fer at bøta um viður​skiftini. Veikleikar í gomlu EDV-skipanunum eru ikki loyst​ir. Farið er undir at endur​nýggja partar av EDV-skipanunum. Landsgrannskoðanin vísir á, at tað er óheppið við ongari krav​festing, at Fíggjarmálaráðið eigur at hava ein leiðandi og samskipandi leiklut í sambandi við broyt​ingar av búskaparskipanum, og mælt verður til, at EDV-skipanirnar verða dagførdar sum liður í einari yvirskipaðari heildarætlan. Løgtingsgrannskoðararnir heita á landsstýris​mann​in um at fáa viðurskiftini í rættlag skjótast gjørligt. 

Sjúkratrygd, s. 59-60: 

Landsgrannskoðanin hevur síðani 1999 m.a. víst á, at:

3. Til ber at fáa sjúkratrygd og samstundis fáa dagpening frá Føroya Vanlukkutrygging 

4. Eingin umsóknarfreist er ásett í lógini

5. Til ber at fáa sjúkratrygd og samstundis hava aðra inntøku 

6. Frítíðarløn verður goldin út, hóast eingin heimild er í lógini

7. Lógin er ikki samskipað við lógirnar um dagpening frá Almannastovuni og frá Van​lukku​​tryggingini

Landsgrannskoðanin vísir eisini á, at lógin um “sjúkradagpengar” fevnir eisini um fiskimenn og útróðrarmenn, og Lands​grann​skoðanin dugir tí ikki at síggja, at tað skal verða neyðugt við 2 lógum við sama endamáli. Løgtingsgrannskoðararnir vilja vísa á, at uppskot til nýggja lóg um “sjúkratrygd” varð lagt fyri tingið 13. apríl 2004.

Mánaðarligur minsta​forvinningur, s. 59: Løgtingsgrannskoðararnir hava áður umrøtt tørvin á greiðari reglum við​víkj​andi um​sit​ing/útrokning av minstaforvinningi til útróðrarmenn. Í september 2002 kunnaði landsstýrismaðurin um, at ein nevnd fór at verða sett á heysti 2002 at end​ur​​skoða alla skipanina. Nevndin varð ikki sett. Landsstýrismaðurin legði í mars 2003 eitt uppskot fyri tingið, uppskotið fall. Í desember 2003 legði landsstýrismaðurin aftur eitt upp​skot fyri tingið. Uppskotið datt burtur, tá ið val varð skrivað út. 

Fiskivinnuroyndir o.a., s. 62-64: Løgtingsgrannskoðararnir hava í áravís víst á, at játtanin er ov lítið út​greinað, og hava mælt til, at skipanin verður lógarfest. Fiskimálaráðið hevur orðað uppskot til lóg um “fiskivinnugransking”, sum er sent til hoyringar. Landsgrannskoðanin ger m.a. vart við, at studningur verður ikki konteraður rætt, at játtanin verður nýtt til at menna eina “innanhýsis” EDV-skipan, og at “avlop” av studningsjáttanini “varðveitan av fjøl​broytt​um flota”, s. 64 verður “góðskrivað” “fiskivinnuroyndum”. 

Granskingarætlanir, s. 64: Hóast tað er ein “rakstrarjáttan”, er størsti parturin brúktur til studning, eftirsum játtanin ikki var brúkt. Talan var um umsøkjarar, sum høvdu søkt “Fiskivinnuroyndir” um studning. 

Fiskivinnumenning á landi, s. 65: Fiskimálaráðið tapti eitt rættarmál um 850 t.kr.; helst tí at enda​mál og stuðulstreytir ikki vóru nóg greiðar. Landsgrannskoðanin vísir á, at studnings​skipanin “kilostuðul til virking av vørum úr innfluttum fiski”, sum stavar frá 1990, neyvan longur er ein royndar​skipan, sum ætlanin var, men heldur ein varandi kilo​stuðul til rakstur. Neyvari reglur fyri málsviðgerð, í sambandi við stuðul til vørumenning á fiska​virkjum, eru ongantíð gjørdar. Ætlanin var at leggja fyri tingið uppskot um lóg um før​leika​​menning í fiskivinnuni og samstundis at taka av lógina um stuðul til menning av fiski​vinnu á landi. Av tí at val varð skrivað út í desember 2003, varð uppskotið ikki lagt fyri tingið. 

Vísandi til umrøðuna av einstøku játtanunum og til viðmerkingar á s. 66 halda løgtings​grann​skoðararnir samanumtikið, at studningsjáttanirnar eru ikki nóg greiðar, og at um​sit​ing​in er ikki nøktandi. Løgtingsgrannskoðararnir mæla landsstýrismanninum til at bøta um viðurskiftini.

4.3.1. Aðrar viðmerkingar

Skipaeftirlitið s. 52-53 og Fiskiveiðieftirlitið, s. 55: Landsgrannskoðanin hevur kannað, um ásetingarnar í roknskapar​reglu​​gerðini verða hildnar, og hevur grannskoðað lønir og skjøl. Saman​umtikið heldur Landsgrannskoðanin, at innaneftirlitið er gott, men hevur tó mælt til ávísar ábøtur.  

Minstaløn/dagstudningur, s. 58-59: Landsgrannskoðanin heldur útgjaldingarnar vera rætt rokn​að​ar. 

Flutningsstuðul, s. 60-61: Ein arbeiðsbólkur, sum landsstýrismaðurin setti, hevur mælt til at taka av verandi studningsskipan til flutning av fiski, m.a. vísandi til at talan er um rakstrar​studn​ing, sum ikki í longdini vil betra kappingarførið hjá fiska​fram​leiðar​um. 

Telefonstuðul, s. 61: Eingin umsóknarfreist er ásett í lógini, og ásetingarnar í kunngerðini um talið á árligum útgjøldum er ikki í samsvar við lógina. Nakrir útlendskir reiðarar vátta ikki beinleiðis, at um​søkj​ar​in lýkur krøvini í § 1 í lógini um at hava verið burtur við fiski- ella handilsskipi í minst 30 dagar. Landsgrannskoðanin heldur, at lógin lýkur ikki fleiri grund​leggjandi krøv til eina “góða” studningslóg. Løgtingsgrannskoðararnir mæla lands​stýris​mann​inum til at tryggja, at allar ásetingar verða hildnar.

4.4. Privat grannskoðan

Forskotsgrunnur Fiskiflotans 

Grannskoðaravirkið KPMG hevur grannskoðað roknskapin 2002. Sambært grann​skoð​anar​frá​greiðingini var einki at finnast at. Grannskoðarin hevur víst á, at fyrisiting grunsins er lítil, og tí er ikki møguligt at hava tann skilnað millum uppgávurnar, ið er treytin fyri einum virknum innanhýsis eftirliti. 

5. Vinnumál o.a.

5.1. Frávik ímillum játtanartøl og roknskapartøl

Vísandi til s. 67-72 halda løgtingsgrannskoðararnir frágreiðingarnar um frávik millum játtan og nýtslu vera nøktandi. 

Vísandi til frágreiðingina s. 67-69 um meirnýtsluna 1,4 mió.kr. hjá Strand​fara​skip​um Landsins gjørdi leiðslan á Strandferðsluni Vinnumálaráðnum greitt seinast í november 2002, at neyðugt var við einari eykajáttan 1,7 mió.kr. afturat teimum 5,9 mió.kr., sum játtanin varð hækkað við í uppskotinum til eykajáttanarlóg fyri november 2002, sum varð samtykt 19. desember 2002. Sambært landsstýrismanninum var undirtøka ikki á landsstýrisfundi fyri at hækka eykajáttanina 1,7 mió.kr. 

Løgtingsgrannskoðararnir vilja vísa á, at landsstýrismaðurin mótvegis løgtinginum hevur ábyrgdina av, at játtanir verða hildnar. 

Løg​tings​grann​skoðararnir vilja gera vart við, at sambært stýrisskipanarlógini  eigur meirnýtsla als ikki at koma fyri, og tað eigur heldur ikki at koma fyri, at umbøn um eykajáttan verður løgd fyri tingið og samtykt so seint í árinum, at útreiðslurnar, eykajáttanin er ætlað til, longu eru hildnar. 

Vísandi til umrøðuna av eykajáttanini til Norðoyatunnilin s. 71-72 halda løgtings​grann​skoðararnir tað vera óheppið at broyta eina løgtingslóg og taka eina upphædd við á eykajáttanar​lóg við eittans endamáli, at røkka einum bókhalds​úrsliti. Hetta er við til at bróta niður álitið á landsroknskapin. 

5.2. Viðmerkingar í seinasta uppskoti til samtyktar

Niðanfyri verður kunnað um, í hvønn mun viðurskifti, sum vórðu umrødd í seinasta uppskoti til samtyktar, eru komin í rættlag:

5.2.1. Mál, sum eru loyst:

Havbúnaðarroyndir: Løgtingsgrannskoðararnir hava áður víst á, at teir hildu tað vera óheppið, at játtanin til Havbúnaðarroyndir var ikki nóg greið. Í februar 2003 legði landsstýrismaðurin uppskot fyri tingið um at hækka partapeningin í P/F Fiskaaling við at skjóta inn ognirnar, sum felagið hevur nýtslurætt til.

5.2.2. Mál, sum ikki eru loyst:

Vantandi stjórnan av kunningartrygd, s. 72-74: Løgmaður ásannaði í oktober 2001, at eingin felags kunningar- ella trygd​ar​politikkur enn var ásett​​ur, og at lands​stýris​maður​in í vinnu​málum hevði ábyrgdina av, at tað almenna hevur ein yvirskipaðan kunningartøkni- og trygdar​politikk, ið skal taka støði í altjóða standardum innan stjórnan av KT-trygd. 

Í januar 2004 handaði KT-forum landsstýrismanninum uppskot til “Felags regluverk fyri KT-trygd í landsfyrisitingini”, sum byggir á ISO 17799 standardin, m.a. tí at hann er mest brúkti standardur í heimi​num, og tí at kunngerð nr. 28/2003 um trygd í sambandi við viðgerð av persónsupplýsingum eisini byggir á henda standard.

Landsgrannskoðanin heldur, tá ið ræður um KT-trygd, at verandi KT-bygnaður er eitt tað størsta vandamálið. Landsumsitingin hevur eitt ótal av KT-skipanum, og skal hvør stovnur í sínum lag lúka øll trygdarkrøvini, er vandi fyri, at kunningartøkni gerst eitt haft um beinið á landsumsitingini. Tí heldur Landsgrannskoðanin tað vera neyðugt at endurskoða verandi bygnað og miðsavna fleiri uppgávur. Landsgrannskoðanin vísir eisini á, at kunningartrygd í landsumsitingini hevur verið merkt av, at eingin myndugleiki er á økinum. Tað nyttar lítið, um eitt KT-forum hevur uppskot um nógv skilagóð tiltøk, um eingin myndugleiki hevur ábyrgd, heimild og myndugleika at broyta KT-bygnaðin og seta trygdarpolitikkin í verk.

Landsgrannskoðanin heldur, at støða má verða tikin til, um regluverkið um KT-trygd skal verða sett í verk sum lóg, kunngerð ella rundskriv, og hvør landsstýrismaður/aðalráð skal hava ábyrgdina. Landsgrannskoðanin heldur, at tað kundi verið Fíggjarmálaráðið, ið fekk ábyrgdina, tí ráðið frammanundan í roknskaparkunngerðini hevur fingið álagt ein líknandi leiklut. Hesin spurningur er eisini umrøddur á s. 13. 

Løgtingsgrannskoðararnir halda, at vantandi KT-trygd, m.a. í sambandi við herdu krøv​ini um verju av persónsupplýs​ingum, er ein ovurstórur almennur trupulleiki í allari lands​um​​siting​ini, og at tað er bráðneyðugt at miðsavna og samskipa eina loysn á trupul​leik​unum.

Rúsdrekkasøla Landsins, s. 74-75: Í seinasta uppskoti til samtyktar umrøddu løg​tings​​grann​skoðar​ar​nir, at roknskaparreglugerðin var ikki góðkend, at stovnurin lá inni við ov nógvum gjaldføri, og mælt var til at bøta um veikleikar í lønarumsitingini og á EDV-økinum. Í 2003 er rokn​skapar​reglugerðin hjá stovninum góðkend. Stovnurin liggur framvegis inni við nógvum gjald​føri, og stórvegis broytingar eru ikki í lønarumsitingini og á EDV-økinum.

5.2.3. Aðrar viðmerkingar

Arbeiðseftirlitið, s. 76-78: Landsgrannskoðanin hevur mælt landsstýrismanninum til at taka spurningin um prísáseting upp av nýggjum fyri at tryggja, at stovnurin heldur seg innanfyri galdandi lógir og reglur á økinum.

Almennar royndir og ráðgeving, s. 78: Landsgrannskoðanin hevur í 2003 kannað, um rokn​skap​ar​viðurskiftini á stovninum eru í tráð við ásetingarnar í rundskrivinum frá Fíggjar​mála​ráð​num um rokn​skap​ar​reglugerðir, og hevur grannskoðað lønir og skjøl. Saman​umtikið heldur Landsgrannskoðanin innaneftirlitið á stovninum vera gott, men hevur mælt til at endurskoða reglugerðina og lýsa mannagongdirnar á flestu økjum.

Fjarskiftiseftirlitið, s. 79: Landsgrannskoðanin hevur í 2003 kannað, um rokn​skapar​viður​skift​ini á stovnunum eru í tráð við ásetingarnar í rundskrivinum frá Fíggjarmálaráðnum um rokn​skap​ar​​reglugerðir, og hevur grannskoðað lønir og skjøl. Saman​umtikið heldur Lands​grann​skoð​anin innaneftirlitið á stovninum vera gott, men hevur mælt til fleiri ábøtur.

Tyrlutænastan, s. 79: Landsstýrið/Vinnumálaráðið hevur síðani 1996 rindað Atlantsflogi 5 mió.kr. fyri at flúgva millum oyggjarnar við Bell 212 tyrluni, sum Landsstýrið eigur. Vinnu​mála​ráðið segði sáttmálan upp til 1. mars 2003. Samráðingar um nýggjan sáttmála eru ikki lidnar.

Bileftirlitið, s. 79-80: Landsgrannskoðanin heldur kassaøkið vera væl umsitið. Stovnurin arbeiðir við at bøta um KT-trygdina. 

5.2.4. Privat grannskoðan

Strandfaraskip Landsins

Grannskoðaravirkið INPACT hevur grannskoðað roknskapin 2002. Sambært grann​skoðan​ar​frá​greiðingini var einki at finnast at. 

Strandfaraskip Landsins hevði við árslok 2002 tvey krøv móti sær um havna- og brúgva​gjøld, sum í ringasta føri kundu ført til 3,1 mió.kr. í eyka útreiðslum í 2002. Upp​hæddin varð ikki tikin við í ársroknskapinum fyri 2002. Grannskoðarin er samdur við leiðsluni í rokn​skap​ar​ligu viðgerðini.

Vinnuframagrunnurin

Grannskoðaravirkið KPMG hevur grannskoðað roknskapin 2002. Sambært grann​skoðan​ar​frá​greiðingini var einki at finnast at. Grannskoðarin vísir á, at fyrisitingin er lítil, og tí er ikki møg​uligt at hava tann skilnað millum uppgávurnar, ið er treytin fyri einum virknum innan​hýsis eftirliti.

Grannskoðarin ger vart við, at broytingar, sum stava frá Føroya Ídnaðargrunni og Ábyrgd​a​r​​grunninum, hava havt við sær, at stovnsfæið í Vinnuframagrunninum er økt 222 t.kr. Í 2002 eru afturførdar játtanir tilsamans 2,8 mió.kr., harav játtanir frá Vinnuframagrunninum 851 t.kr., frá Grunni Ferðavinnunar 261 t.kr. og frá Grunninum fyri Ídnaðarfremjandi Endamál 1.677 t.kr.

Grannskoðarin vísir á, at millum stýrið fyri Vinnuframagrunnin og lønar​deildina í Fíggj​ar​mála​ráðnum hevur ósemja verið um, hvørja samsýning stýrislimirnir skuldu hava. Tað hevði við sær, at í 2002 tók ein limur seg úr stýrinum. Landsstýrið hevur ikki valt nýggjan lim í stýrið. 

Postverk Føroya

Grannskoðaravirkið Rasmussen & Weihe hevur grannskoðað roknskapin 2002. Sambært grann​​​​​skoðan​ar​frá​greiðingini var einki at finnast at. 

Vinnumálaráðið boðaði í juni 2003 frá, at tað framvegis arbeiðir við at leggja Postverk Føroya um til partafelag. Harafturat verða møguleikarnir kannaðir at samskipa virksemið hjá Post​verki Føroya og Farmaleiðum hjá Strandfaraskipum Landsins.

Menningarstovan

Grannskoðaravirkið KPMG hevur grannskoðað roknskapin 2002. Sambært grann​skoðan​ar​frá​greiðingini var einki at finnast at. Grannskoðarin vísir á, at fyrisitingin er lítil, og tí er ikki møguligt at hava tann skilnað millum uppgávurnar, ið er treytin fyri einum virknum innan​hýsis eftirliti.

Grannskoðarin vísir á, at í 2002 hevur Menningarstovan hýst royndarverkætlan, nevnd KT-Klekingardepilin. Royndarverkætlanin er fyrisitin av stýrisbólki, tilnevndur av Vinnu​mála​​ráðnum, og av samskipara, ið Vinnumálaráðið hevur gjørt sáttmála við. Rokningar frá sam​skiparanum hava verið stílaðar Vinnumálaráðnum og váttaðar av Ráðnum. Aðrar rokn​ing​ar til verkætlanina hava verið váttaðar av samskiparanum. Menningarstovan hevur staðið fyri útgjøldum, bóking og uppgerð til Vinnuframagrunnin, ið hevur rindað Menningarstovuni fyri verk​​ætlanina. Grannskoðarin mælir til at fáa formligu viðurskiftini uppá pláss, um verk​ætlan​in skal halda fram. 

Barsilsskipanin

Barsilsskipanin verður umsitin av Arbeiðsloysistryggingini. Grannskoðaravirkið Rasmussen & Weihe hevur grannskoðað roknskapin 2002. 

Grannskoðarin vísti í grannskoðanarfrágreiðingini fyri 2001 á, at virkir høvdu fingið ov nógv goldið út í lønarendurgjaldi, og mælti til at hava eftirlit við givnum upplýsingum, og at ov nógv goldin barsils​peningur varð kravdur innaftur. Harafturat vísti grannskoðarin á, at tað ikki var nakað eftirlit við teimum, ið møguliga høvdu tikið upp lønandi arbeiði í barsilstíðarskeiðinum, og mælti til, at tað varð gjørt.

Grannskoðarin vísir í grannskoðanarfrágreiðingini fyri 2002 á, at Arbeiðsloysisskipanin hevur gjørt eina skrivliga ætlan fyri, hvussu eitt slíkt innaneftirlit skal vera, men enn er eftir at fáa tað sett í verk. 

Tá ið arbeiðsgevari rindar A-inntøku í sambandi við barsilsfarloyvi, verður barsilspeningur, sum løntakarin hevur rætt til sambært §§ 12 og 13 í lógini um barsilsskipanina, rindaður arbeiðs​gevaranum. Barsilsskipanin hevur víst á, at løntakarin ofta hevði fingið eina størri upp​hædd, um barsilspeningurin varð útgoldin av Barsilsskipanini og ikki arbeiðsgevaranum. Løn​takar​ar kunnu søkja um at fáa lønarmunin útgoldnan frá Barsilsskipanini. Freistin at søkja er 6 mánaðir eftir barnsburð. Barsilsskipanin hevur kunnað grannskoðaran um, at flestu, sum hava rætt til henda lønarmun, vita ikki av tí. 

Barsilsskipanin hevur kunnað grannskoðaran um, at fleiri hava søkt um at fáa lønarmunin goldnan út, men Vinnumálaráðið gav í desember 2002 boð um fyribils at steðga útgjaldinum av nevnda lønarmuni. Við árslok 2002 vóru uml. 4,1 mió.kr. settar av til endamálið. Grann​skoðarin mælti til, at Barsilsskipanin útvegaði neyvari frágreiðing frá Vinnu​málaráðnum um, hví útgjaldið varð steðgað. Í juni 2003 hevur Vinnumálaráðið boðað Barsilsskipanini frá, at grundarlag var ikki fyri, við tilskilan til § 15, at skerja rættindini hjá løntakarunum sambært §§ 12 og 13, og at Barsilsskipanin skal rinda løntakarunum lønarmunin.

Við Ll. nr. 110/ 2002 “um barsilsskipan” varð orðingin í § 12 broytt soleiðis, at við gildi frá 1. januar 2003 verður útrokningargrundarlagið eftir “12 mánaða regluni”. Tað hevur við sær, at talið á teimum, ið hava rætt til at fáa lønarmun goldnan út, minkar.

6. Útbúgving og gransking o.a.

6.1. Frávik ímillum játtanartøl og roknskapartøl

Talan er um meirnýtslu á nøkrum høvuðskontum. Vísandi til s. 81-83 halda løgtings​grann​skoð​ararnir frágreiðingarnar um frávik ímillum játtan og nýtslu vera nøktandi. Løg​tings​grann​​​skoðararnir vilja tó gera vart við, at sambært stýrisskipanarlógini eigur meir​nýtsla als ikki at koma fyri.
6.2. Viðmerkingar í seinasta uppskoti til samtyktar

Niðanfyri verður kunnað um, í hvønn mun viðurskifti, sum vórðu umrødd í seinasta uppskoti til samtyktar, eru komin í rættlag:

6.2.1. Mál, sum ikki eru loyst

Fróðskaparsetur Føroya: Løgtingsgrannskoðararnir hava fleiri ferðir mælt landsstýris​mann​inum til at greiða spurningin, um talan er um ein sjálvsognar​stovn. Komið er ikki til nakra niðurstøðu. Arbeitt verður við málinum.

Sjálvsognarstovnar, “onnur játtan” ella “rakstrarjáttan”: Løgtingsgrannskoðararnir hava fleiri ferðir átal​að, at Fíggjarmálaráðið hevur ikki ásett neyv​​ari reglur á hesum øki. Løg​tingsgrann​skoðarunum kunnugt, er tað ikki gjørt.

Føroya Landsskjalasavn: Løgtingsgrannskoðararnir umrøddu seinast, at framvegis eru nógvir stovnar, sum ikki hava eina góðkenda journalskipan, og at Landsskjalasavnið hevur ikki orku til at hava eftirlit við teimum 125 stovnunum, sum stovnurin sambært skjalasavnslógini skal hava eftirlit við. Víst varð eisini á, at pláss er ikki at goyma øll savnindi. Lands​stýris​mað​urin segði seg vilja royna at útvega Landsskjalasavninum neyðuga orku, so savnið kundi skrá​seta journal​​viður​skifti hjá stovnunum og fyrireika lógarbroytingar, sum skulu tryggja varðveiting av elektroniskum savnindum. Løgtingsgrannskoðarunum kunnugt hevur Landsskjalasavnið framvegis avmarkaða orku at loysa trupulleikarnar, herímillum eisini goymslutrupulleikarnar. 

Umrøtt varð eisini, at nógvir stovnar hava ikki eina nøktandi journalskipan, og at aðalráð og stovnar gera íløgur í EDV-jour​nal​​skip​anir, ofta hvør í sínum lagi. Hevði tað verið betur sam​skipað, kundu íløgur, rakstur, menning og viðlíka​hald av hesum skipanum verið væl bíligari. 

Føroya Landsbókasavn: Landsbókasavnið virkar eftir Ll. nr. 79/2001 “um bóka​søvn”, sum varð sett í gildi 1. januar 2002. Fleiri lógarkravdar reglur eru ikki ásettar. Mælt hevur verið til, at tað varð gjørt. Løgtings​grann​skoð​arunum kunnugt, eru lógar​kravdu reglurnar ikki ásettar. Løg​tingsgrannskoðararnir heita á landsstýrismannin um at áseta reglurnar. 

Vantandi reglur fyri mannagongdum á roknskaparøkinum, s. 83: Løgtingsgrannskoðararnir vístu á í seinasta uppskoti til samtyktar, at arbeiðið hjá Mentamálaráðnum at góðkenna roknskaparreglugerðir hevði ligið stilt í eitt ár, men at tað væntandi fór at verða liðugt í februar 2003. Í februar 2004 eru bert umleið helvtin av reglugerðunum góðkendar. Løg​tings​grann​skoðararnir heita á landsstýrismannin um at tryggja, at reglurnar verða hildnar.
Musikkskúlaskipanin, s. 84: Løgtingsgrannskoðararnir hava áður mælt til at endurskoða lóg​ina, so​leið​is at fult samsvar verður ímillum praksis og allar ásetingar í lógini. Viðurskiftini eru ikki broytt. Arbeiðsbólkurin, sum landsstýrismaðurin hevur biðið um tilmæli, hevur gjørt eitt fyribils uppskot um “Løgtingslóg um musikkskúlaundirvísing”.

Skúlabókagrunnurin og Bókamiðsølan, s. 85-86: Lógar​grundar​lagið fyri Føroya Skúla​bóka​​​grunn er ikki dagført. Viður​skiftini viðvíkjandi Bókamið​søluni eru ikki greidd. Lands​grann​skoð​anin hevur áður víst á, at gongdin í málinum viðvíkjandi Skúlabókagrunninum bendir á, at Menta​mála​ráðið og skiftandi landsstýrismenn í áravís hava skákað sær undan at loysa trupul​​leikarnar við at seta nevndir at kanna, gera uppskot o.a., uttan at tað hevur ført til ítøkilig úrslit. Løgtingsgrannskoðararnir heita á landsstýrismannin um at fáa viður​skiftini í rætt​lag sum skjótast.
Yrkisskúlar og aðrir skúlar, s. 88-89: Hóast lógin “um yrkis​skúlar” kom í gildi 1. januar 1999, eru neyvari reglur um rakstrarstuðul ikki ásettar. Løgtingsgrannskoðararnir hava heitt á lands​stýris​​mann​in um at fáa hesi viðurskifti í rættlag. Sambært landsstýrismanninum verða reglurnar vónandi lidnar í næstum.

Føroya Sjómansskúli og Klaks​​vík​ar Sjómans​skúli, s. 89: Landsgrannskoðanin hevur áður víst á, at flokkarnir eru smáir, og at saml​aða næmingatalið er minkandi. Í 2002 segði lands​stýris​mað​urin, at hann ætlaði at viðgera spurn​ingin um at samskipa virksemið. Sambært lands​stýrismanninum í mars 2004 verður spurningurin væntandi avgreiddur áðrenn komandi skúla​ár. 

Føroya Læraraskúli, s. 90-92: Landsgrannskoðanin hevur víst á, at lønar​um​sitingin byggir ikki í øllum førum á eitt neyvt og skjal​​fest grundarlag, og hevur mælt til at bøta um viður​skift​ini. Støðan er óbroytt. Sambært landsstýrismanninum í mars 2004 er ætlanin, at ein arbeiðs​bólkur skal greiða lønarviðurskiftini. 

Trupulleikarnir hjá Føroya Læraraskúla at halda játtanina í 2001 førdu við sær, at lands​stýris​​maðurin í juni 2001 mátti biðja Fíggj​ar​nevnd​ina um eykajáttan. Í fíggjarnevndar​skjalin​um boðaði landsstýrismaðurin frá, at hann hevði sett eina kanning í verk. Eitt grann​skoðara​virki varð sett at kanna málið og lat Menta​mála​ráðnum frágreiðing. Mentamála​ráðið var ikki nøgt við frágreiðingina og sendi hana aftur, saman við rokningini. Seinni gjørdi lands​stýris​mað​urin av at keypa frá​greið​ingina, og við støði í henni var ætlanin at arbeiða víðari við máli​num saman við Fíggj​ar​málaráðnum. Fíggjarmálaráðið helt tað ikki vera neyðugt at gera eina nýggja kanning, vísandi til at høvuðsorsøkin til meirnýtsluna á Læraraskúlanum var, at skúlin hevði ikki nøktandi fíggjarstýring, og at Menta​málaráðið hevði ikki tikið nøktandi stig til at fáa viðurskiftini í rættlag. Í juni 2003 læt aðalstjórin landsstýrismanninum eina frágreiðing, har hann vísti á, at hann ikki var heilt samdur við niðurstøðuni hjá Fíggjarmálaráðnum. Í mars 2004 hevur lands​stýrismaðurin kunnað um, at hann hevur ikki tikið endaliga støðu til víðari viðgerð av málinum. 

Undir​vísingarskylda hjá skúlastjórum, s. 92: Landsgrannskoðanin hevur í frágreið​ing​um síðani 2000 umrøtt, at skúlastjórarnir á Maskin​meistara​skúlanum, Føroya Sjómansskúla og Klaks​víkar Sjómansskúla ikki undirvístu skyldugt tímatal. Skúlastjórarnir hava m.a. víst á, at skylduga tímatalið er ov høgt. Ætlandi verður rundskriv um undirvísingarskylduna sett í gildi 1. august 2004.

Útbúgvingarstuðul og –lán, s. 92-94: Arbeiðið við at gera reglur um innanhýsis eftirlit er ikki liðugt. Fleiri veikleikar eru við EDV-skipanini, og arbeitt verður við at menna nýggja skipan. Nú skjótt 5 ár eftir at lógin varð broytt, so Toll- og Skattstovan fekk heimild at krevja inn falna skuld, eru fyrstu krøvini heintað inn hjá teimum, sum búgva í Føroyum. Ætlanin er at finna eina loysn viðvíkjandi lestrarskuld hjá teimum, sum búgva uttanlands. 

Stuðul til mentan og ítrótt, s. 97-98: Mentamálaráðið hevur latið stuðul, sum er játtaður á fíggjarlógini, upp í hendurnar á nøkrum feløgum at umsita, men hevur ikki ásett leiðreglur ella treytir fyri, hvussu hesi feløg skulu umsita stuð​ulin, t.d. reglur um fíggjarætlan, eftirlit, roknskapar​hald og grann​skoð​an. Mentamálaráðið er ikki liðugt at gera tílíkar manna​gongdir, men vísir tó á, at øll feløg, ið umsita stuðul vegna Mentamálaráðið, lata inn grannskoðaðan ársroknskap. Landsgrannskoðanin hevur áður víst á, at umsit​ing​in av studningi til mentanar​enda​​mál sum heild tykist fløkt og óskipað, og at tørvur er á einari sanering/upprudding við​víkjandi stuðuls​​grund​arlagi/-lóggávu, so endamál og treytir o.a. verða greiðari. 

Løgtingsgrannskoðararnir heita á landsstýrismannin um at bøta um viðurskiftini sum skjótast.

6.3. Aðrar viðmerkingar

Frítíðarundirvísing, s. 84-85: Landsgrannskoðanin hevur mælt til at endurskoða lógina, so fult samsvar verður ímillum praksis og allar ásetingar í lógini. Landsstýrismaðurin arbeiðir við málinum.

Eftirútbúgving av yrkislærdum, s. 86-87: Landsgrannskoðanin setur m.a. spurnartekin við, hvat endamálið er við játtanini til eftirútbúgving av yrkislærdum. 

Mentanargrunnur landsins, s. 96-97: Landsgrannskoðanin hevur í fleiri frágreiðingum víst á, at Mentanargrunnurin rindar studning til bókaútgávu og útgávu av fløgum o.a. inn á banka​kontu hjá umsøkjara uttan um skattaskipanina, og at henda mannagongd neyvan er í tráð við áset​ingarnar í skattalógini um A-inntøku. Landsstýrismaðurin fer at taka málið upp.

Landsmiðstøðin fyri Undirvísingar​amboð, s. 85, Útgerð til yrkisskúlar, s. 88, Studningur til læru​pláss, s. 87-88, Fiskivinnuskúlin, s. 88, Maskinmeistaraskúlin, s. 90, og Føroya Lands​bóka​​savn, s. 94. Landsgrannskoðanin hevur kannað, um roknskaparviðurskiftini á stovnunum eru í tráð við ásetingarnar í rundskrivinum frá Fíggjarmálaráðnum um roknskapar​reglu​​gerðir, og hevur eisini grannskoðað lønir og skjøl. Samanumtikið heldur Landsgrann​skoð​anin innan​eftir​litið á stovnunum vera gott, men hevur tó mælt til fleiri ábøtur. 

6.4. Privat grannskoðan

Granskingarverkætlanin fyri økismenning

Grann​skoðara​virkið INPACT hevur grannskoðað roknskapin 2002. Í viðmerkingum til rakstrar​​​roknskapin vísir grannskoðarin á, at lønarútreiðslur, rakstrar​útreiðslur og aðrar útreiðslur eru ávikavist 200 t.kr., 202 t.kr. og 379 t.kr. hægri enn mett varð.

Sjónvarp Føroya

Grann​skoðara​virkið INPACT hevur grannskoðað roknskapin 2002. Grannskoðarin vísir aftur á, at formelt skrásettu ognarviðurskiftini viðvíkjandi materiellu støðis​ognini eru ógreið, og tað hevur havt við sær, at onkur ivamál hava stungið seg upp. Sambært grannskoðaranum eru viður​skiftini ikki komin í rættlag.

Útvarp Føroya

Grann​skoðara​virkið INPACT hevur grannskoðað roknskapin 2002. Sambært grann​skoðanar​frá​greiðingini var einki at finnast at.

Granskingargrunnurin

Grannskoðaravirkið KPMG hevur grannskoðað roknskapin fyri fyrsta roknskaparárið, sum er 1. august 2001 til 31. desember 2002. 

Grunnurin varð settur á stovn við Ll. nr. 85/2001 “um gransking”. Samstundis var Ll. nr. 56/1996 “um granskingarráð” tikin av, og restupphæddin, 1.196 t.kr. á høvuðskontu 7.23.6.19. til granskingarætlanir, varð flutt í Granskingargrunnin. 

Roknskapurin hjá grunninum er við í landsroknskapinum undir “eksternir grunnar”. Sam​bært roknskapinum javnviga inntøkur og útreiðslur, og eginognin er 3.696 t.kr. Eftir øllum at døma verður hildið, at hesin roknskapur er ikki eftirfarandi, og er tí settur upp ein ekstern​ur rokn​skapur, har úrslitið er eitt hall 2.430 t.kr., og eginognin er 1.266 t.kr. 

Munurin ímillum roknskapirnar stavar serliga frá, at ymiskt er, hvussu stuðul verður útreiðsluførdur. Í eksterna roknskapinum er játtaður stuðul útreiðslu​førdur, og sett er av til skyldugan stuðul. Í landsroknskapinum er bert útgoldin stuðul útreiðsluførdur, og einki er sett av til skyldugan stuðul. 

Sernámsdepilin

Grannskoðaravirkið INPACT hevur grannskoðað roknskapin 2002. Í viðmerkingunum til rokn​​skapin vísir grannskoðarin á, at rakstrarútreiðslurnar, 17.887 t.kr., eru 896 t.kr. hægri enn mett varð. Lønirnar eru 589 t.kr. hægri enn mett.

Grannskoðarin hevur fleiri ferðir víst á, at útreiðslurnar eru hægri enn mett, serstakliga lønar​útreiðslurnar, uttan at nøkur stig verða tikin til at halda játtanina.

Grannskoðarin vísir eisini á, at stovnurin eigur at gera eina neyva rakstrarætlan niður á standardroknskaparkontustøði, so tað er møguligt at staðfesta, hvar frávikini eru millum játtan og nýtslu. Grann​skoðarin mælir til at fáa viðurskiftini í rættlag. 

Játtanin til Sernámsdepilin er partur av høvuðskontu 7.23.2.02. “Sernámsdepilin”. Hinar konturnar eru “Sernámsfrøðiligt virksemi í fólkaskúlanum” og “Inntøkufíggjað virksemi”. Á høvuðskontu 7.23.2.02. er sum heild ikki talan um meirnýtslu.

Føroya Handilsskúli

Grann​skoðara​virkið KPMG hevur grannskoðað roknskapin 2002. Í grannskoðanarátekningini og í grannskoðanarfrágreiðingini vísir grannskoðarin á, at tey formligu viðurskiftini frá almenn​ari síðu eru ikki komin uppá pláss, tí eingin starvs​fólka​​sáttmáli er gjørdur fyri lærar​ar​nar, hvørki um lønar- ella eftir​lønar​viður​skifti. Grann​skoð​arin vísir á, at eins og undanfarin ár er avtala ikki gjørd um fyrisitingarliga grann​skoðan, og tí er bert fíggjarlig grannskoðan útint.

Tekniski skúli í Tórshavn

Grann​skoðara​virkið KPMG hevur grannskoðað roknskapin 2002. Sambært grann​skoðanar​frágreiðingini var einki at finnast at.

Grann​skoð​arin vísir á, at eins og undanfarin ár er avtala ikki gjørd um at gera fyri​sitingar​liga grann​skoðan, og tí er bert fíggjarlig grannskoðan útint.

Tekniski skúli í Klaksvík

PricewaterhouseCoopers hevur grannskoðað roknskapin fyri 2002. Sambært grann​skoðanar​frágreiðingini var einki at finnast at.

Listasavn Føroya

Grannskoðaravirkið Rasmussen & Weihe hevur grannskoðað roknskapin fyri 2002. Eins og undanfarin ár tekur grann​skoðarin fyrivarni fyri, hvussu roknskapurin er býttur upp. Grann​skoðarin vísir á, at landið rindar flestu føstu útreiðslurnar, og at eingin formlig avtala er um, hvussu roknskaparliga býtið er ímillum landið og sjálveigandi partin. Nevndin tekur avgerð um býtið, sum er víst sum ein nota í roknskapinum. Grannskoðarin ger vart við, at hann ikki hevur grannskoðað hesa uppgerð. 

Í grannskoðanarfrágreiðingini heitir grannskoðarin á nevndina um at fáa viðurskiftini við​víkjandi býtinum av ársúrslitinum í rættlag, og at føra avgerðirnar í fundarbók. 

Grannskoðarin vísir eisini á, at skjøl ikki altíð verða váttað av stjóra ella heimildarfólki, og mælir til, at tað altíð verður gjørt. Grannskoðaranum kunnugt hevur stovnurin í umbúna at gera eina virk​is​​​gongd fyri øll týðandi virkisøki hjá stovninum. Grannskoðarin mælir til, at hetta verður framt í verki skjótast gjørligt. 

Í sambandi við at stovnurin ætlar at betra fíggjarstýringina, mælir grannskoðarin til, at skjøl verða betur skipað, og at frágreiðingar verða lagdar við skjølum, har tað er neyðugt at út​greina, hvørjum inntøkan/útreiðslan viðvíkur. 

Vísandi til s. 94-96 í frágreiðingini frá Landsgrannskoðanini hevur landsstýrismaðurin boðað frá, at arbeitt verður við at loysa teir trupulleikar grannskoðanin vísir á. Landsgrann​skoðanin heldur tað vera ivasamt, um talan er um ein veruligan sjálvsognarstovn, og hevur mælt landsstýrismanninum til at biðja Fíggjarmálaráðið meta um henda spurning.

7. Oljumál o.a.

7.1. Frávik millum játtanartøl og roknskapartøl

Vísandi til s. 99 halda løgtingsgrannskoðararnir frágreiðingarnar um frávik millum játtan og nýtslu vera nøktandi.

7.2. Viðmerkingar í seinasta uppskoti til samtyktar

Niðanfyri verður kunnað um, í hvønn mun viðurskifti, sum vórðu umrødd í seinasta uppskoti til samtyktar, eru komin í rættlag:

7.2.1. Mál, sum ikki eru loyst:

Umhvørvi: Í seinasta uppskoti til samtyktar umrøddu løgtingsgrannskoðararnir, at umhvørvis​økið er merkt av vantandi reglum, kortleggingum og ætlanum. Ein arbeiðsbólkur hevði latið landsstýrismanninum til​mæli um ábøtur, og í fyrsta umfari varð raðfest at dagføra lóggávuna. 

Oljumálaráðið boðaði í februar 2003 frá, at farið var undir at gera uppskot til nýggja náttúruverndarlóg, sum eftir ætlan skuldi verða lagt fyri Løgtingið á vári í 2004. At gera serstaka produkt- og kemikaliulóg er ein krevjandi uppgáva, sum arbeiðsorka ikki var til tá. Í staðin fyri skuldu kunngerðir verða gjørdar við heimild í verandi umhvørvisverndarlóg, sum eftir ætlan skuldi verða dag​førd í stigum í 2003 og 2004. Løgtingsgrannskoðarunum kunnugt, er einki uppskot um nýggja náttúruverndarlóg lagt fyri tingið, og eingin kunngerð er lýst við heimild í verandi umhvørvisverndarlóg.

Umrøtt varð eisini, at avtala var gjørd við donsku stjórnina um at yvirtaka hav​um​hvørv​is​mál 1. mai 2003. Eftir ætlan skuldi uppskot um at dagføra havumhvørvislógina verða lagt fyri tingið á heysti 2003. Løgtingsgrannskoðarunum kunnugt, er ætlanin at leggja uppskot um nýggja havumhvørvislóg fyri tingið á heysti 2004.

Umhvørvisverndarlógin hevur 15 ár á baki, men framvegis vantar at gera fleiri av kortleggingunum og ætlanunum, sum sambært lógini skulu verða gjørdar. Løgtings​grann​skoðararnir halda tí, at tíðin er búgvin til at endurskoða lógina og gera eina realistiska meting av, í hvønn mun verandi umhvørvisfyrisiting megnar at umsita lógina í verandi líki.

8. Almannamál

8.1. Frávik ímillum játtanar- og roknskapartøl

Vísandi til s. 101-106 er talan um meirnýtslu á fleiri kontum. Lands​stýris​maðurin hevur greitt frá meirnýtslunum. Í flestu førum er meirnýtslan lutfalsliga lítil, og samanumtikið halda løgtings​grann​skoð​ararnir, at frágreiðingarnar frá landsstýris​manninum eru nøktandi. Løg​tings​​grann​skoðararnir vilja tó gera vart við, at sambært stýrisskipanarlógini eigur meirnýtsla als ikki at koma fyri, og tað eigur heldur ikki at koma fyri, at umbøn um eykajáttan verður løgd fyri tingið og samtykt so seint í árinum, at útreiðslurnar, eykajáttanin er ætlað til, longu eru hildnar. 

Lønarkarmur

Á s. 106 er víst á tær høvuðskontur, har farið er upp um ásetta lønarkarmin. Størstu frávikini eru á lógarbundnum játtanum - vanlig forsorg og fyritíðarpensjón. Í sundurgreining í við​merk​ingunum til fíggjarlógina er ikki roknað við lønarútreiðslum. Kortini er talan um lønar​út​gjaldingar nærum 22 mió.kr. Løg​​tings​​grannskoðararnir hava fyrr átalað hetta ósamsvar og hava heitt á landsstýris​mannin um at fáa viðurskiftini í rættlag. 

Í løgtingsfíggjarlógini fyri 2003 eru 10,7 mió.kr. játtaðar á nýggjari høvuðskontu “Stuð​uls​skipan fyri vaksin”, og játtanin til fyritíðarpensjón er lækkað samsvarandi. Sostatt er viðurskiftini lutvíst komin í rættlag.

8.2. Viðmerkingar í seinasta uppskoti til samtyktar

Niðanfyri verður Løgtingið kunnað um, í hvønn mun viðurskifti, umrødd í seinasta upp​skoti til samtyktar, eru komin í rættlag: 

8.2.1. Mál, sum eru loyst

Einki mál loyst.

8.2.2. Mál, sum ikki eru loyst: 

Almannastovan, s. 106-107: Roknskaparreglugerðin er framvegis ikki endaliga góðkend, regl​ur um ferðaforskot, langtíðarleigu og ognaryvirlit verða ikki hildnar, og Almannastovan hev​ur skuldarar 2,5 mió.kr., av teimum eru um 2 mió.kr. eldri enn eitt ár. Lands​stýris​maður​in boð​aði í august 2003 frá, at hann vildi taka spurningin um innkrevj​ing upp við Almanna​stovuna.

EDV-viðurskifti á Almannastovuni: Í seinasta uppskoti til samtyktar umrøddu løg​tings​grann​skoð​ararnir eina kanning av EDV-viðurskiftunum, sum Landsgrannskoðanin gjørdi í 2000. Í 2002 høvdu Al​mann​a​​stovan og Almanna​​málaráðið bøtt um viðurskiftini á summ​​​um økjum, men á týð​andi økj​um vóru ikki framdar nøktandi ábøtur. 

Á s. 108-113 verður víst á, at talan er um sera grundleggjandi veikleikar í trygdini í EDV-skipanini og í innanhýsis eftir​liti​num á Almannastovuni. Nógv fleiri krøv um KT-trygd eru ásett, og Landsgrannskoðanin heldur, at hóast tiltøk eru sett í verk at bøta um nøkur viðurskifti, er í dag nógv longri á mál, enn tað var í 2000, tá ið Landsgrannskoðanin fyrstu ferð gjøgnumgekk nýggju EDV-skipanina. Løgtingsgrannskoðararnir heita á landsstýris​mannin um at tryggja, at viðurskiftini koma í rættlag sum skjótast.

Almannapensjónir, s. 113-119: Longu í frágreiðing síni til landsstýrismannin í juli 2000 gjørdi Landsgrannskoðanin vart við, at í fleiri før​um er ó​greitt, hvussu ásetingarnar í §§ 21-23, sum fevna um árliga pensjónsásetan, um​rokn​ing, eftirrokning, aftur- og eftirgjald, skulu verða tulk​aðar. Í nógvum málum eru avgerðir hjá Almannastovuni settar til viks av Kæru​nevndini, sum í juli 2002 helt, at økið var ógreitt lógarregulerað, og at tað vóru so mong ivamál, at antin eigur lógarásetingin at verða endurskoðað, ella eigur kunn​gerð/veg​leiðing at verð​a gjørd um, hvussu ein eftir​rokn​ing skal fara fram, úr enda í annan.

Landsgrannskoðanin kom í august 2002 eftir, at Almanna​stovan helt seg hava so stórar trup​​ul​​​​leikar av at umsita áseting​arn​ar í § 21 í pensjóns​lógini, at partur av hesum arbeiði varð ikki gjørt í 2002, hóast tað í § 21, stk. 6, er ásett, at pensjónin skal verða eftirroknað, tá ið inntøkan er álíknað.

Í apríl 2003 vísti Kærunevndin á, at lítið og einki er broytt í 2002. Lógargreinir um umrokning og afturgjald av ov nógv útgoldnari pensjón eru sera ófullfíggjaðar, og kunngerðir og vegleiðingar vanta. Kærunevndin helt, at best hevði verið at endurskoða lógargreinirnar.

Kærunevndin helt eisini, at størsti trupulleikin fyri materiella partinum av málsviðgerðini á Almannastovuni er væntandi kunngerðir og vegleiðingar á øllum økjum. Kæru​nevndin helt eisini, at ein før​leika​menn​ing av málsviðgerunum kundi geva eina formliga rættari viðgerð av málunum.

Í februar 2004 vísir Almannastovan á, at hon als ikki er samd í seinastu avgerðunum hjá Kærunevndini, hvørki tá ið talan er um eftirrokning sambært § 21, stk. 5 og 6, ella í sambandi við vantandi fráboðan sambært §§ 22-23. Almannastovan vísir á, at avgerðir hjá Kæru​nevnd​ini, ivaspurningar frá Lands​grann​skoð​anini og ósemja millum fakfólk yvirhøvur um tulk​ing​​ina av lógargreinunum hava skapt stór​an iva í umsitingini, sum lutvíst hevur ført til at​gerð​a​loysi. 

Í uppskoti til samtyktar um at góðkenna landsroknskapin 1999 (Lm. nr. 62/2000) heitti Løgtingið 24. apríl 2001 á landsstýrismannin í almannamálum um at greiða iva​spurn​ing​​arnar um inntøkujavnan og umrokning av almannapensjón. 

Landsstýrismaðurin hevur í mars 2004 boðað frá, at Almanna- og Heilsumálaráðið fer at taka stig til at broyta í § 21, og fer helst at mæla til at strika eftirrokningina sambært § 21, stk. 5 og 6. 

Løgtingsgrannskoðararnir heita á landsstýrismannin um at tryggja, at nógvu iva​spurn​ing​arnir í hesum máli verða greiddir sum skjótast.

Ansingarsamsýning, s. 119-120: Hóast lógin hevur verið í gildi í 20 ár, er lógarkravda kunn​gerð​in ikki gjørd. Landsstýrismaðurin kunnaði í september 2003 um, at hann ikki visti hví, men arbeiðið var nú farið í gongd.

Forsorgarveitingar sambært § 17, s. 120-121: Longu í 1993 gjørdi Landsgrannskoðanin vart við, at endurgjald fyri inntøkumiss var ikki í tráð við lógina. 

Í mai 2003 samtykti Løgtingið at broyta forsorgarlógina, so stuðul kundi verða veittur sum endur​gjald fyri mista arbeiðsinntøku. Í lógini varð heimilað landsstýrismanninum í kunngerð at áseta neyvari reglur um útreiðslur til ávísar viðgerðir og til endur​gjald fyri inntøkumiss. Reglur​nar eru ikki ásettar, hóast Landsgrannskoðanin áður hevur víst á, at nýtta inntøku​grundar​lagið fyri mista arbeiðsinntøku tyktist til​vild​ar​ligt, og at nógv ógreið viðurskifti vóru við​víkjandi stuðli til eykaútreiðslur. Løgtingsgrannskoðararnir heita á landsstýrismannin um at áseta neyvari reglur sum skjótast.
Forsorgarveitingar sambært § 18 - endurbúgving, s. 121: Hóast meiri enn 10 ár eru liðin, síðani fyrstu ferð varð heitt á Landsstýrið um at áseta reglur sambært § 18, stk. 6, í forsorgar​lógini, eru tær ikki gjørdar enn. Í oktober 2002 greiddi landsstýrismaðurin frá, at eitt uppskot til vegleiðandi reglur um endurbúgving sambært § 18 í forsorgarlógini fór at verða sent til hoyr​​ingar seinast í árinum. Ongar reglur eru ásettar. Løgtingsgrannskoðararnir átala enn einaferð, at neyvari reglur ikki eru gjørd​​ar. 
Kontering av forsorgarveitingum, s. 122: Landsgrannskoðanin hevur til fánýtis øll nítiárini víst á, at kontering​ar​nar á almannaøkinum eru alt ov tilvildarligar, og at ein orsøk er, at eingin kont​​er​ingar​​leiðbeining finst. Hóast fleiri ætlanir, er einki hent. Landsstýrismaðurin boðaði í oktober 2002 frá, at hann tíverri mátti staðfesta, at eingin kont​er​ing​ar​leiðbeining var gjørd á for​sorg​arøkinum. Arbeiðið fór at verða raðfest høgt, og veg​leið​ingin fór væntandi at verða liðug áðrenn ½ ár. Landsgrannskoðanin hevur í januar 2004 spurt landsstýrismannin, hvat eftirsíðan er hent, men hevur einki svar fingið. Løgtingsgrannskoðararnir heita á landsstýrismannin um at tryggja, at viðurskiftini koma í rættlag sum skjótast.

ALV-skúlin, s. 121: Hóast tað fyri nógvum árum síðani varð staðfest, at eingin lógar​heim​ild var í almanna​lóg​gáv​uni at rinda fyri undirvísing á ALV-skúlanum, tí skúlin mátti haldast at hoyra undir undir​​vís​ingar​​​​​ver​k​​ið, varð framhaldandi rindað fyri undir​vísing á ALV-skúlanum vísandi til § 18 í for​sorg​ar​lógini. 

Á løgtingsfíggjarlógini fyri 2003 er ALV-skúlin settur á serskilda høvuðskontu við játtan​ar​​slagnum rakstrar​játtan.

Í oktober 2002 greiddi landsstýrismaðurin frá, at samráðingar vóru tiknar upp við Menta​mála​ráðið um framtíð skúlans. Í januar 2004 spurdi Landsgrannskoðanin eftir úrslitinum av samráðingunum, men hevur einki svar fingið.

Barnaforsorgarútreiðslur, s. 122-124: Víst varð í februar 2002 á fleiri ógreið viðurskifti við​víkjandi umsit​ing​ini av barnaforsorgarútreiðslum, og at ábøtur vantaðu á fleiri økjum. Lands​stýris​maðurin hevði ætlanir um at bøta um viður​skift​ini. 

Landsgrannskoðanin hevur í januar 2004 spurt landsstýrismannin, hvat eftirsíðan er hent í máli​num, men hevur einki svar fingið.

Dagpeningaútreiðslur, s. 125-129: Víst varð í februar 2002 á, at lógarásettu kunn​gerð​irnar vóru ikki gjørdar, og leiðbeiningar vantaðu. Tørvur var á at bøta um journalviðurskifti, upp​​rita​bløð og skjal​prógv fyri útrokningum og innanhýsis eftirlitið. Gjald og reglur fyri sjálv​bodnu trygg​ingina vóru ikki ásett. Í februar 2002 boðaði lands​stýr​is​​​maðurin frá ætlanum um ábøtur, sum flest allar skuldu verða framdar á vári 2002. 

Í 2003 eru lógarásettu kunngerðirnar fram​vegis ikki gjørdar, og enn vanta leiðbeiningar. Gjald og reglur fyri sjálvbodnu tryggingina eru framvegis ikki ásettar, og einki er hent við​víkjandi journalviðurskiftum, upp​​rita​bløðum og skjal​prógvi fyri útrokningum og innanhýsis eftir​liti. Løgtingsgrannskoðararnir heita á landsstýrismannin um at tryggja, at viðurskiftini koma í rættlag sum skjótast.

Barnapeningur veittur í forskoti, s. 130-131: Víst varð í februar 2002 á vant​andi journaliser​ing, at persóns​skilnaður var ikki millum skráseting og útgjald, og at arbeiðs​gongdin kann verða gjørd ein​faldari. 

Landsstýrismaðurin hevur í mars 2004 boðað frá, at einki er hent. Sambært lands​stýris​manninum er umsitingin ikki nøktandi, og hann vil taka málið upp við Almannastovuna í næstum.

Víst varð eisini í februar 2002 á, at barna​​pening​ur verður ikki heintaður inn uttanfyri Norður​lond, at barna​peningur er ongan​tíð eftirgivin, og at fylgt verður ikki við, um krøv verða fyrnað. 

Landsstýrismaðurin hevur í mars 2004 boðað frá, at hann umhugsar at taka málið upp við Fíggjar​​málaráðið, um møguliga at broyta lóggávuna um útgjald og innheintan av barna​peningi og at broyta skipanina viðvíkjandi stuðli til uppihaldspening, við tí fyri eyga at lætta um umsit​ing​ina av tí parti av fyrisitingini, sum føroyskir myndugleikar varða av. 

Stuðul til uppihaldspening, s. 131-132: Víst varð í februar 2002 á vantandi journalisering, at persóns​skilnaður var ikki millum skráseting og útgjald, tíðaravmarkanin var ikki røtt, og tvørrandi sam​skipan var millum tríggjar fyrisitingar, ið umsita forskotsrindan, innheintan av barna​peningi og stuðul til uppi​​halds​pening. 

Landsstýrismaðurin hevur í mars 2004 boðað frá, at journalisering og funktiónsskilnaður eru komin í rættlag. Hann umhugsar at taka málið upp við Fíggjarmálaráðið, um møguliga at broyta lóggávuna um útgjald og innheintan av barnapeningi og at broyta skipanina viðvíkjandi stuðli til uppi​haldspening, við tí fyri eyga at lætta um umsitingina av tí parti av fyrisitingini, sum føroyskir myndugleikar varða av.

Hjálpartólamiðstøðin:

Roknskaparviðurskifti o.a., s. 132–134: Roknskaparreglugerðin er ikki endaliga góðkend, stovnurin bókar sjálvur í FSL-skipanini uttan at hava eina góðkenda roknskaparreglugerð. Rokn​skapargóðkenningarmanngongdin var ikki nøktandi, reglur um ferðaforskot, lang​tíðar​leigu og ognaryvirlit vóru ikki hildnar. Goymsluskipanin og journalskipanin eru ikki um​røddar í roknskaparreglugerðini, og í flestu førum eru on​gar skrivligar manna​gongdir ella reglur fyri EDV-trygd og EDV-rak​stri á stovninum. Hjálpartól, ið eru lænt út áðrenn 2002, eru ikki skrásett í goymsluskipanini. Landsgrannskoðanin hevur mælt Hjálpartólamiðstøðini til at samstarva við Heimarøktina fyri at fáa skrásett hjálpartól, ið eru lænt út.

Heimildarspurningar, s. 134-135: Í februar 2001 sendi Landsgrannskoðanin lands​stýris​manninum eina frágreiðing og eitt notat við ymiskum heimildarspurn​ingum. 

Í mars 2001 mæltu løgtingsgrann​skoðararnir lands​​​stýrisman​ninum til at greiða ivamálini um lán/stuðul at keypa avlamisbilar, um vektgjald og um lán til bústaðarbroytingar. 

Eftir fleiri áminningar svaraði lands​stýrismaðurin Landsgrannskoðanini í september 2002, at arbeitt varð við nýggjari lóggávu, har heimildarspurningurin fór at verða viðgjørdur.

Vísandi til frágreiðingina frá Landsgrannskoðanini er einki hent. Løgtingsgrann​skoð​ar​arnir heita á landsstýrismannin um sum skjótast at greiða heimildarspurningarnar.

Heimarøktin:

Roknskaparviðurskifti og onnur viðurskifti, s. 138: Víst verður á, at tørvur er á fleiri ábótum. 

Gjald fyri umlætting, s. 138: Pensjónistar gjalda ymiskt, alt eftir um teir eru til umlætting á einum ellis​heimi ella einum eld​ra​sam​býli, og verður hildið, at hetta er ikki í tráð við § 9 Ll. nr. 108/1999 “um uppihald á stovni o.l.” 

Brúkaragjøld fyri heimahjálp, s. 139-140: Í kunngerðini um heimahjálp er einki ásett um, hvørjar inntøkur inn​tøku​grund​ar​lag​ið skal fevna um, hvussu gjøldini skulu verða eftirroknað, og hvussu gjøldini skulu verða javn​að. Í kunn​gerðini er heldur einki ásett um kærumøguleika. 

Síðani 1994 er í grannskoðanarfrágreiðingum víst á, at mannagongdin í sambandi við brúk​aragjøld var óneyðuga tung og arb​eiðs​krevj​andi, hevur við sær dupult​inn​tøppingar og nógv​ar vandar fyri feilum av manuellum saman​telj​ing​um, útrokn​ing​um, yvir​føringum av tøl​um o.ø. Vísandi til frágreiðingina frá Landsgrannskoðanini er einki hent. Løgtingsgrann​skoð​ar​arnir ​hava áður átalað, at einki er gjørt fyri at bøta um hesi viðurskifti. 

Onnur viðurskifti, s. 140: Víst verður á, at mannagongdin viðvíkjandi bíði​listum ikki er nóg væl umhugsað. Stevnumið og arbeiðs​reg​lu​gerð fyri Heimarøktina er ikki ásett, eingin árs​​​frágreiðing er givin út, hóast hetta sambært rundskrivinum er álagt Heimarøktini.

Lønarumsiting, s. 140-141: Vísandi til frágreiðing um lønarumsitingina hevur Lands​grann​skoð​anin mælt til at bøta um fleiri viðurskifti í økjunum og á Meginskrivstovuni.

Serforsorgin:

Roknskaparviðurskifti og onnur viðurskifti, s. 143: Víst verður m.a. á, at tørvur er á at bøta um rokn​skapar​reglu​gerðina á fleiri økjum, arbeiðsuppgávurnar eru ikki væl greinaðar og lýstar, í fleiri førum er ikki greitt, hvørji starvsfólk hava ábyrgdina av ymisku arbeiðs​upp​gávunum, og fyri​lit eru ikki í nóg stóran mun tikin fyri, at rokn​skap​ar​ligu arbeiðsuppgávurnar hjá stovnu​num eru ymiskar. 

Serforsorgin, kunngerðir/rundskriv, s. 143: Síðani 1998 hava ætlanir verið at bøta um kunn​​​​gerð og reglu​gerð viðvíkjandi búfólkum í sambýlum. Eftir bygnaðarbroytingar í 1998/99 eru fleiri kunngerðir/rundskriv viðvíkjandi Serforsorgini at kalla meira villleiðandi enn veg​leið​andi. Vísandi til frágreiðing frá Landsgrannskoðanini er einki hent. 

Lønarumsiting, s. 144: Stovnarnir kanna skrásettu tímarnar ymiskt. Ongar skrivligar reglur ella vegleiðingar eru fyri, hvussu eftirlitini skulu verða skipað. Landsgrannskoðanin hevur mælt til at taka støðu til, hvørji eftirlit skulu verða við skráseting av arbeiðstíð og lønar​út​gjald​ingum/​lønarseðlum, herímillum hvussu eftir​lit​ini skulu verða skjal​prógvað. 

Útreiðslur viðvíkjandi føroyingum á stovni í Danmark o.a., s. 145-146: Løgtings​grann​skoð​ar​ar​nir hava áður umrøtt, at endurgjald og við​bøtur til uttanhýsis viðskiftafólk byggja ikki á eitt nøktandi heimildargrundarlag, og at tørvur er á neyvari reglum fyri endur​​rind​an av ferðaútreiðslum. Vísandi til frágreiðing frá Landsgrannskoðanini er einki hent. Løgtings​grannskoðararnir heita á landsstýrismannin um at fáa viðurskiftini í rættlag.

8.3. Aðrar viðmerkingar

Samdøgursstovnurin “Rókin”, s. 124-125: Víst verður á, at kunngerðin um samdøgursstovnar er meira villleiðandi enn vegleiðandi, og at lummapeningur verður rindaður uttan lógar​heimild. Løgtingsgrannskoðararnir heita á landsstýrismannin um at fáa viðurskiftini í rætt​lag.
Viðmerkingar, s. 148-150: Fleiri av trupulleikunum á almannaøkinum hava verið umrøddir í frágreiðingum í áravís. Í viðmerkingum sínum vísir Landsgrannskoðanin m.a. aftur á, at al​manna​lóggávan á fleiri økjum er ógreið, og at nógvar lógarásettar kunngerðir eru ikki gjørdar, og at eitt stórt vandamál liggur í, at skiftandi landsstýrismenn sleppa sær undan at gera kunngerðir og loysa trupulleikar í verandi lóggávu, við ár um ár at skjóta seg undir at arbeitt verður við heilt nýggjari lóggávu á økinum. Við at gera heilt nýggjar lógir, uttan at loysa grundleggjandi trup​​ulleikar í verandi lóggávu, verða oftast bert nakrir av trupul​l​eik​unum loystir, meðan nýggir trupulleikar verða skaptir. Pensjónslógin og dag​pening​alógin eru ræðandi dømi um hetta.

Vísandi til frágreiðingarnar frá Landsgrannskoðanini og landsstýrismanninum er so gott sum einki hent í 2003. Løgtingsgrannskoðararnir átala, at talið á óloystum málum ikki minkar, og vilja mæla landsstýrismanninum til at gera eina nágreiniliga ætlan fyri, hvussu trupulleikarnir á almannaøkinum verða loystir.

8.4. Privat grannskoðan

Hvíldarheimið Naina, Blindavinnan, Frítíðarheimið í Skrivaragøtu, Sambýlið Eysturstræti 4, Bústovnurin á Sólteigi

Grannskoðaravirkið INPACT hevur grannskoðað roknskapirnar 2002. Sambært grann​skoðan​ar​​frágreið​ingunum var einki at finnast at. 

Føroya Barnaheim

Grannskoðaravirkið INPACT hevur grannskoðað roknskapin 2002. Grannskoðarin vísir á, at í 2002 eru onnur starvsfólk enn pedagogar sett á stovninum, og hava tey ikki fingið setan​ar​bræv. Í sambandi við lønargrannskoðan hevur grannskoðarin tí einki at halda seg til.

Umlættingarheimið Dáin, Norðoya Ellis – og Vistarheim

Grannskoðaravirkið v/Jóannis Skorheim hevur grannskoðað roknskapirnar 2002. Sambært grann​​​skoðanarfrágreiðingunum var einki at finnast at. 

Ellis- og Avlamisheimið í Vágum

Grannskoðaravirkið KPMG hevur grannskoðað roknskapin 2002. Grannskoðarin vísir á, at fyri​sitingin er lítil, og tí er ikki møguligt at hava tann skilnað millum uppgávurnar, ið er treytin fyri einum virknum inn​an​hýsis eftirliti. Grannskoðarin vísir eisini á, at rundskriv um trygging​arviðurskifti landsins er ikki viðgjørt í stýrinum.

Í sínum viðmerkingum ger landsstýrismaðurin vart við, at bøtt eigur at vera um innanhýsis mannagongdir og eftirlit, og at ognaryvirlitið eigur at verða dagført regluliga.

Røktar- og Umlættingarheimið Lágargarður

Grannskoðaravirkið KPMG hevur grannskoðað roknskapin 2002. Grannskoðarin vísir á, at rundskriv um tryggingarviðurskifti landsins er ikki viðgjørt í stýrinum.

Í sínum viðmerkingum ger landsstýrismaðurin vart við, at ognaryvirlitið eigur at verða dagført regluliga.

Tórshavnar Ellis- og Umlættingarheim

Grannskoðaravirkið KPMG hevur grannskoðað roknskapin 2002. Sambært grannskoð​anar​frágreið​ingini var einki at finnast at. 

Norðoya Røktarheim, Suðuroyar Røktarheim

Grannskoðaravirkið KPMG hevur grannskoðað roknskapirnar 2002. Grannskoðarin vísir á, at Klaksvíkar Sjúkrahús og Norðoya Røktarheim hava felags ​rakstur, og at Suðuroyar Sjúkrahús og Suðuroyar Røktarheim hava felags rakstur. Sambært grannskoð​aranum verða minni- ella meirnýtslan, eins og undanfarin ár, tilskrivað sjúkra​hús​un​um.

Landsstýrismaðurin viðmerkir, at hann fer at kanna, um tær avtalur, sum liggja aftan​fyri hesi viðurskifti, eiga at verða broyttar.

Eysturoyar Røktar- og Ellisheim

Grannskoðarastovan á Skála hevur grannskoðað roknskapin 2002. Sambært grann​skoð​anar​frá​greiðingini var einki at finnast at.

Tórshavnar Privata Vistarheim

Grann​skoðara​virkið INPACT hevur grannskoðað roknskapin 2002. Sambært roknskapinum hevur Vistarheimið selt hús og jørð í Runavík fyri 4 mió.kr. til Runavíkar kommunu, sum fekk 2 mió.kr. sum stuðul frá játtanini 8.21.6.16. “Eldrasambýli”.

Vistarheimið hevur í 2002 keypt eini hús í Torfinsgøtu, Tórshavn, fyri 2,6 mió.kr. Fígg​ing​in av keypinum er kontantgjald 2 mió.kr. og lán í Føroya Sparikassa 600 t.kr. 

Sambært roknskapinum hevur Vistarheimið av teimum 2 mió.kr., sum eftir eru av sølu​peninginum, nýtt 0,8 mió.kr. til at rinda eitt gjaldførishall, sum sambært grannskoðarunum er íkomið fyri 1991. 

Grunnur ætlaður brekaðum (Happadráttargrunnurin)

Grannskoðaravirkið KPMG hevur grannskoðað rokn​skapin 2002. Sambært grannskoðanar​frá​greið​ingini var einki at finnast at. 

Í viðmerkingunum til ársroknskapin ger grannskoðarin vart við, at allur skyldugur studningur við árslok 2001 er afturførdur í grunnin. Afturføringin er samtykt av stýrinum á fundi 14. mars 2003. Stýrið samtykti eisini, at framyvir skal allur studningur, ið ikki er goldin út innan 1 ár eftir, at hann er játtaður, fella aftur til grunnin. Grannskoðarin mælir til, at hetta framgongur av játtanarskrivi til studningsmóttakararnar. 

9. Heilsu- og íbúðarmál

9.1. Frávik ímillum játtanar- og roknskapartøl

Talan er um meirnýtslu á einstøkum kontum. Størstu frávikini eru á hesum játtanum (1.000 kr.):

Landssjúkrahúsið (rakstrarjáttan)
 3.017

Serviðgerð uttanlands (rakstrarjáttan)
 1.500

Vísandi til s. 151-152 hevur lands​stýris​maðurin greitt frá orsøkunum. Løgtings​grann​skoð​ar​ar​nir halda, at frágreiðingin frá landsstýris​manninum er nøktandi. Løgtingsgrann​skoð​ar​arnir vilja tó gera vart við, at sambært stýrisskipanarlógini eigur meirnýtsla als ikki at koma fyri, og at tað heldur ikki eigur at koma fyri, at umbøn um eykajáttan verður løgd fyri tingið og samtykt so seint í árinum, at útreiðslur, ein eykajáttan er ætlað til, longu eru hildnar. 

9.2. Viðmerkingar í seinasta uppskoti til samtyktar

Niðanfyri verður Løgtingið kunnað um, í hvønn mun umrøddu viðurskiftini í seinasta upp​skoti til samtyktar, eru komin í rættlag: 

9.2.1. Mál, sum ikki eru loyst: 

Blá​kross​heimið og Heilbrigdið, s. 152-154: Løgtingsgrannskoðararnir heittu í februar 2002 á landsstýris​mann​​in um at áseta neyvari reglur fyri, hvørjir serligir stovn​ar hoyra undir sjúkrahúsverkið og virki tess, sambært § 2, stk. 3, í Ll. nr. 89/1996. Hetta er ikki gjørt. 

Sjúkrakassar, s. 155-157: Víst varð í februar 2002 m.a. á ógreitt ábyrgd​ar- og arbeiðs​býti millum Almanna​stovuna og Almanna- og Heilsu​mál​aráðið. Almannastovan skjal​prógvar ikki grannskoðanina av sjúkrakassunum, frá​greið​ingar verða ikki skrivaðar, og neyvari reglur fyri grannskoðanini eru ikki ásettar. Viðurskiftini eru ikki broytt. Løgtings​grann​skoðararnir mæla enn einaferð landsstýris​mann​inum til at fáa viðurskiftini í rættlag. 

Kommunulæknaskipanin, s. 154: Hóast tað í lógini er álagt lands​stýr​ismanninum at áseta reglur, er hetta ikki gjørt. Sambært landsstýrismanninum er aðalráðið farið undir at áseta reglurnar.

Skúlalæknaskipanin, s. 154-155: Skúlalæknaskipanin var partur av rammuavtaluni frá 1995 við donsku stjórnina, og bant heima​stýrið seg til at gera føroyska lóg á økinum í seinasta lagi í 1997. Hetta er ikki gjørt. Landsstýrismaðurin hevur í januar 2004 heitt á umsitingina um at endurskoða eitt lógaruppskot. 

Skúlalækna​skipan​in virkar í løtuni bert í Vágum, Eysturoy og Suðuroyar norðraru helvt. Eingin føroyskur sáttmáli er, og Komm​unulæknafelagið noktar lim​unum at taka á seg leys størv í skipanini. Kommunulæknarnir í skip​an​ini fáa tó loyvi at halda fram. Lands​stýris​maður​in boðaði í august 2001 frá, at ætlanin var at sam​ráð​ast um løn​ar- og sátt​mála​​viður​skift​ini, tá ið nýggja lógin varð samtykt. 

Landsstýrismaðurin hevur í februar 2004 kunnað um, at av tí at gjørt er av at gera eina nýggja lóg, eru ongar ætlanir um at fara til samráðingar eftir galdandi skipan.

9.3. Privat grannskoðan

Landssjúkrahúsið, Klaksvíkar Sjúkrahús og Suðuroyar Sjúkrahús 

Grann​skoðara​virkið KPMG hevur grannskoðað roknskapirnar 2002. Grannskoðarin vísir enn einaferð á, at spurningurin ikki er greidd​ur um gjald fyri at nýta høli, starvsfólk, kann​ing​ar​stovur o.a. í sambandi við privata viðtalu hjá yvirlæknum innan sjúkra​hús​verkið. Løg​tings​​grann​skoðararnir heita enn einaferð á landsstýrismannin um at tryggja, at viðurskiftini verða fingin í rætt​lag. 

Harumframt vísir grannskoðarin á, at EDV-tekniskur skilnaður eigur at verða gjørdur millum starvsfólkadeildina og lønarskrivstovuna, at hagtøl fyri øll sjúkrahúsini ikki verða gjørd upp á sama hátt, og at ognaryvirlit er ikki gjørt fyri Landssjúkrahúsið. Heitt verður á landsstýrismannin um at fáa viðurskiftini í rættlag.

Grannskoðarin vísir á, at Suðuroyar Sjúkrahús hevur 2 leasingsáttmálar uppá 11 t.kr. um ársfjórðingin. Sáttmálarnir ganga út 1. juni 2005. Landsstýrismaðurin ger vart við, at sambært játtanarskipanini kunnu sáttmálar ikki verða gjørdir um fíggjarliga leasing, sum reelt kemur í staðin fyri keyp ella bygging. Leasingsáttmálarnir kunnu tí ikki verða endurnýggjaðir.

Hotel Tórshavn

Grann​skoðara​virkið KPMG C. Jespersen hevur grannskoðað roknskapin 2002. Grannskoðarin vísir á, at roknskapar​reglugerð er gjørd í 2002. 

Landsstýrismaðurin ger vart við, at samsvar er ikki millum tann grannskoðaða roknskapin og landsroknskapin. Tó stemmar tann samlaði roknskapurin. 

Serviðgerð uttanlands

Grann​skoðara​virkið KPMG hevur grannskoðað roknskapin 2002. Sambært grannskoðanar​frágreiðingini var einki at finnast at.

Sambært § 5, stk. 1-2, í Ll. nr. 89/1996 skulu neyvari reglur verða ásettar av lands​stýrismanninum um, at yvirlæknarnir á sjúkra​húsunum hava rætt og skyldu at veita hjálp og taka ímóti hjálp frá hinum sjúkrahúsunum, og hava rætt til at senda sjúklingar til viðgerð í Danmark. Í serligum føri kann ein yvirlækni, við loyvi frá landsstýrismanninum, senda sjúklingar til viðgerðar í øðrum londum. Landsstýrismaðurin hevur ikki ásett neyvari reglur, hóast tað er álagt honum í lógini. Løgtings​grannskoðararnir heita á landsstýrismannin um at áseta reglurnar.

Medicoteknisk tól, Deildin fyri Arbeiðs- og Almannaheilsu

Grann​skoðara​virkið KPMG hevur grannskoðað roknskapin 2002. Sambært grannskoðanar​frágreiðingini var einki at finnast at.

Apoteksverk Føroya

Grann​skoðara​virkið INPACT hevur grannskoðað roknskapin 2002. Sambært grannskoðanar​frágreiðingini var einki at finnast at.

Grannskoðarin mælir til, at nýggi apoteksbygningurin í Runavík verður tikin inn í samlaða apoteksroknskapin, so hesin vísir allar ognir Apoteksverksins. Grannskoðarin vísir á, at í eksterna roknskapi Apoteksverksins verða íløgur avskrivaðar, og tí er ikki samsvar við lands​rokn​skapin.

10. Sjálvstýrismál/løgmál

10.1. Frávik ímillum játtanartøl og roknskapartøl

Vísandi til s. 159 halda løgtingsgrannskoðararnir frágreiðingarnar um frávik ímillum játt​an og nýtslu vera nøktandi.

10.2. Viðmerkingar í seinasta uppskoti til samtyktar

Niðanfyri verður kunnað um, í hvønn mun viðurskifti, sum vórðu umrødd í seinasta upp​skoti til samtyktar, eru komin í rættlag:

10.2.1. Mál, sum eru loyst

Løgtingslóg um viðgerð av persónsupplýsingum: Í seinasta uppskotið til samtyktar varð víst á, at hóast lógin kom í gildi 1. jan​uar 2002, var kunngerðin ikki gjørd. 27. februar 2003 var kunngerð nr. 28 lýst “um trygd í sambandi við viðgerð av persónsupplýsingum”.

10.2.2. Mál, sum ikki eru loyst

Hin føroyski Happadrátturin, s. 160: Víst varð á, at Happa​drátturin gevur lítið og einki av sær longur. Lands​stýris​maðurin hevði tí sett ein arbeiðsbólk at endurskoða veddingarlógina. Arbeiðið, sum eftir ætlan skuldi verið byrjað aftur á vári 2003, er ikki tikið uppaftur. Í desember 2003 boðaði Løgmálaráðið frá, at arbeiðið at endurskoða spæli​lóg​gávuna fram​vegis er eitt mál, ið skal verða gjørt, so skjótt orka er til tað.

Ítróttavedding, s. 160-162: Landsgrannskoðanin hevur sett spurnartekin við, um tað er rætt at studningur fer umvegis eitt partafelag, og at 2 landsstýrismenn hava ábyrgdina av pening​inum. Víst er á, at gjøllari reglur um roknskap og grannskoðan ikki enn eru ásettar, og at tveir arbeiðsbólkar ongantíð fóru til verka. 

10.3. Aðrar viðmerkingar

Roknskaparviðurskifti hjá kommunum, s. 159-160: Roknskaparreglurnar hjá kommununum eru ikki nøktandi. Arbeiðið, at endurskoða roknskaparverkið hjá kommununum, er ikki byrjað. Sambært Innlendismálaráðnum verður arbeiðið væntandi tikið upp í næstum. Løg​tings​​​grannskoðararnir heita á landsstýrismannin um at tryggja, at reglurnar um rokn​skap​ar​​​viðurskiftini o.a. hjá kommununum verða endurskoðaðar og dagførdar, og at rokn​skap​ar​​viðurskiftini verða samskipað.   

10.4. Privat grannskoðan 

Hin føroyski happadrátturin

Grannskoðaravirkið INPACT hevur grannskoðað roknskapin 2002. Sambært grann​skoðanar​frágreiðingini var einki at finnast at. 

Løgtingsgrannskoðararnir, 19. apríl 2004

______________________________
______________________________
Hergeir Nielsen, formaður
Sverre Midjord

_______________________________
______________________________

Óli Breckmann
Olav Enomoto

